
I924 ГЪЭМ И МЭКЪУАУЭГЪУЭ МАЗЭМ И I ЛЪАНДЭРЭ КЪЫДОКI

Къуажэ  пхыдзахэми
нэсынущ

АДЫГЕЙ. 2022 гъэм къриубыдэу Адыгэ Республи-
кэм унэхэм газ щIэшэныр и кIэм щынагъэсыну я му-
радщ. Иджыпсту жылэ 207-м дэт унэ мин 16,8-р хуэны-
къуэщ газым. 2021 гъэ пщIондэ газ зэкIуалIэ жылэхэм 
я Iуэхур зэфIагъэкIынущ, етIанэгъэ жылэ гъунапкъэм 
къыщызэтеувыIахэр дашэнурэ унэхэм ирашэлIэнущ.

ГАЗЫР унагъуэ псоми яIэным теухуауэ Урысейм и Пре-
зидентым и Унафэм кърикIуэнущ газ хозяйствэм 
зэрыщыту хэгъэгухэм зэрызыщиужьынур. ДяпэкIэ къа-
лэн нэхъыщхьэр иджыпсту газ зимыIэхэр къэрал Iуэху-
щIапIэхэм жыджэру зыщрагъэтхын зэрыхуейрщ. 

Адыгейм и Газпром АО-м и унафэщI Сырчин Игорь 
зэрыжиIамкIэ, компанием цIыхухэм Iуэхутхьэбзэ яхуэ-
щIэнымкIэ и центрым и къудамэу щIыналъэхэм щыIэ-
хэм е ГазификацэмкIэ зыуэ щыт операторым и пор-
талым унэм къыщIэмыкIыу зыщрагъэтхыфынущ. Абы 
ипкъ иткIэ, газ зыщIэшэн хуей псори къыщыгъэлъэгъуа 
план фокIадэм и 1 хъуху ягъэхьэзырыну къапэщылъщ. 

Бжаниерэ Бибиловрэ
зэIуощIэ

АБХЪАЗ. Къэралым и Iэтащхьэ Бжание Аслъэн 
лэжьыгъэ IуэхукIэ Осетие Ипщэм щыIащ. Шыщ-
хьэуIум и 6-м Цхинвал щыIущIащ а щIыпIэм и прези-
дент Бибилов Анатолий. 

АБХЪАЗЫМ икIахэри бысымхэри зэгъусэу хэтащ кур-
жыхэр осетинхэм къазэрытеуэрэ илъэс 13 зэрырикъум 
теухуауэ къызэрагъэпэща щыгъуэ дауэдапщэхэм. 

Осетие Ипщэм и Президентым и Администрацэм 
щызэIущIащ къэрал лIыщхьитIыр. «Осетие Ипщэмрэ 
Аб хъазымрэ я цIыхубэм зэныбжьэгъугъэ я зэхуаку дэ-
лъу лIэ щIыгъуэкIэрэ къызэдогъуэгурыкIуэ. ФIыщIэ фху-
зощI ди щыгъуэ махуэм гупышхуэу фыкъы зэрытхыхьам 
папщIэ. Гум дыркъуэ къытезынэ мыпхуэдэ Iуэхухэр ныб-
жьэгъухэм къыбдаIыгъыныр хуабжьу  лъапIэщ», - жиIащ 
Бибиловым. Абы и жэуапу Бжание  Аслъан жиIащ аб-
хъазхэмрэ осетинхэмрэ гъуэгуанэ зэщхь къызэракIуар, 
 гугъуехьхэм зэрыIущIэр икIи къыхигъэщащ дяпэкIэ ма-
мыр гъащIэ яухуэнымкIэ Iэмал, мурад хъарзынэхэр 
зэры щыIэр. 

НЭЩIЭПЫДЖЭ Замирэ. 

«Урысей зэкъуэт» партым и УнафэщI Медведев 
Дмитрий и жылагъуэ егъэблэгъапIэу Налшык щыIэм 
епхауэ иджыблагъэ къызэIуахащ цIыхубэм ядэIэ-
пыкъунымкIэ штаб. Абы и лэжьыгъэ нэхъыщхьэу 
щытынур партым къыхилъхьэ «ЦIыхубэ програм-
мэм» хагъэхьэнухэр игъэбелджылынырщ.

ШТАБЫМ и унафэщIыр КъБР-м и Парламентым и 
УнафэщIым и къуэдзэ, «Урысей зэкъуэт» партым и 
 щIыналъэ къудамэм и советым и Президиумым хэт 
 Къардэн Муратщ. Абы зэрыжиIамкIэ, штабым хагъэ-
хьащ Профсоюз IуэхущIапIэхэм я федерацэм, мыком-
мерцэ IуэхущIапIэхэм, щIалэгъуалэ, ветеран зэгухьэ-
ныгъэхэм я лIыкIуэхэр, ныкъуэдыкъуэхэр, бынуна-
гъуэшхуэ зиIэхэр.

- Штабым и лэжьыгъэр зэриубзыхунум дыкъытеу-
выIэнщи, ди мурадхэм ящыщщ цIыхухэр къедгъэб-
лагъэу я Iуэху еплъыкIэ дедэIуэныр, егъэджэныгъэ, 
узыншагъэ, спорт, мэкъумэш IэнатIэхэм щылажьэхэр 
къетшалIэурэ «стIол хъурейхэр» едгъэкIуэкIыныр, нэ-
гъуэщIхэри. Апхуэдэ зэIущIэхэм щыдгъэбелджылынущ 
жылагъуэр нэхъыбэу зытегузэвыхь Iуэхугъуэ пыухы-
кIахэм дызэрелэжьыну щIыкIэр, - жиIащ Къардэным.

Мыпхуэдэ штабхэр Урысейм и нэгъуэщI щIыналъэ 
куэдми къыщызэIуахащ, зэрыжытIауэ, абы и щхьэу-
сыгъуэ нэхъыщхьэр зэпхар «ЦIыхубэ программэр» 
 зэ фIэгъэувэным жылагъуэри къыхагъэхьэну зэры-
хуейрщ. Штабым хэтхэр республикэм щыпсэухэм яIу-
щIэнущ, я Iуэху гурыгъугурыщIэм теухуауэ епсэлъэну. 
АбыкIэ къадэIэпыкъунущ волонтёр гупхэм хэтхэри. 

«ЦIыхубэ программэм» къыщагъэлъэгъуэну Iуэху-
гъуэхэрщ «Урысей зэкъуэт» партым хэхыныгъэхэм те-
гъэщIапIэ щищIынур. 

БАГЪЭТЫР Луизэ.

Къэбэрдей-Балъкъэрым и цIыхубэ 
тхакIуэ, Хэку зауэшхуэм лIы-
хъужьыгъэ зэрихьэу хэта, адыгэб-
зэм, лъэпкъ IуэрыIуатэмрэ литера-
турэмрэ теухуа щIэныгъэ тхыгъэхэр, 
романхэмрэ Iуэтэжхэмрэ зи къалэ-
мыпэм къыщIэкIа Нало Ахьмэдхъан 
къызэралъхурэ илъэси 100 зэрыри-
къум иращIэкI гуфIэгъуэ Iуэхухэм 
ящыщ зыуэ дунейм къытехьащ 
усакIуэм и сурэт зытет пощт кар-
точкэ. 

КъБР-м и Коллекционерхэм я зэ-
гухьэныгъэмрэ Урысейм и пощтымрэ  
я жэрдэмкIэ ар къыдэкIащ. Минищ 
 хъууэ традза фэеплъ карточкэхэр Уры-
сей псом щызэбгрыкIынущ. Ахэр, шэч 
хэмылъу, ди къэралым щыпсэу кол-
лекционерхэм, конверт, карточкэ, 
бгъэ хэIу, нэгъуэщIхэри зэхуэзыхьэс-
хэм я гъэтIылъыгъэхэм ящыщ зы 

КъБР-м и Iэтащхьэ КIуэкIуэ Каз-
бек зригъэлъэгъуащ Прохладнэ 
къалэ округым, Прохладнэ, Май 
щIы налъэхэм щрагъэкIуэкI ухуэ-
ныгъэхэр, гъуэгухэм зэрелэжьыр.

ШЫЩХЬЭУIУМ и 10-м а щIыпIэ-
хэм щыщыIам КIуэкIуэ Казбек 
 къипщытащ Пролетарскэ къуажэм 
дэт еджапIэр зэрызэрагъэпэ щы-
жыр. Къэбэрдей-Балъкъэрым и 
унафэщIыр эфир занщIэкIэ 
цIыхухэм щепсэлъам а еджапIэм 
теухуа Iуэхур къиIэтат Прохладнэ 
щIыналъэм щыпсэу Силенковэ 
 Галинэ. Республикэм и Iэтащхьэм 
жиIащ зэгъэпэщыжыныгъэ лэ жьы-
гъэхэм я фIагъми ахэр щызэфIа-
гъэкIын хуей пIалъэм къызэри-
мытIасэми арэзы зэрытемыхъуэр 
икIи ухуэныгъэм яужь итхэм я 
 ны къусаныгъэхэр яригъэлъа-
гъужащ. ИрагъэкIуэкI лэжьыгъэхэм 
хэлъ  зэ фIэмыхьэныгъэхэр нэсу 
ягъэ зэ кIуэжу еджапIэр ятыху ахэр 

махуэ къэс и нэIэм щIэтынущ щIы-
налъэм и щIыпIэ администрацэм и 
унафэщI Журавлёв Андрей.

Республикэм и Iэтащхьэр КъБР-м 
транспортымрэ гъуэгу хозяйствэмкIэ 
и министр ДыщэкI Аслъэн  щIыгъуу 
щыIащ Прохладнэ къалэ округымрэ 
Май щIыналъэмрэ  «ФIагъ лъагэ зиIэ 
икIи шына гъуэншэ автомобиль гъуэ-
гухэр» программэм хыхьэу щIы-
пIэхэм щызэрагъэпэ щыж гъуэгухэм.

 2020 гъэм лэжьыгъэ IуэхукIэ 
 Прохладнэ щыщыIам КIуэкIуэ Каз-
бек пщэрылъ ящищIауэ щытащ 
 къалэм и уэрам нэхъыщхьэу Голов-
ком и цIэр зезыхьэр, абы къедза уэ-
рамдэкIхэу Больничнэ, Почтовэ, 
Лесной жыхуиIэхэр зыхуей хуагъэзэ-
ну. Гъуэгум километри 5,7-рэ и 
кIыхьагъщ. Уэрамыр илъэс пщы-
кIутхум щIигъукIэ зэрагъэпэщыжа-
тэкъым, абы социальнэ мыхьэнэ 
зиIэ IуэхущIапIэхэу школхэр, сабий 
садхэр, гъущI вокзалыр, узынша-
гъэр хъумэн IэнатIэм епхахэр, 

 МФЦ-р, лъахэдж музейр тет пэтми.
Гъуэгум иращIылIэ лэжьыгъэхэм 

хохьэ гъуэгу Iуфэм Iут бордюрэхэр 
зэхъуэкIыныр, ар къызэрагъэнэху-
ну Iэмэпсымэхэр щыгъэувыныр, 
лъэс зекIуапIэщIэхэр укъуэдииныр. 
Мы зэманым гъуэгум елэжьхэм 
лъэс зекIуапIэхэм къэухьхэр ща-
гъэув, гъуэгухэм псы ижыпIэхэр 
 хуащI. Лэжьыгъэ псори дызыхуэкIуэ 
жэпуэгъуэм зэфIагъэкIынущ.

Республикэм и Iэтащхьэм абы 
иужькIэ къипщыта гъуэгу объек-
тышхуэр Прохладнэ - Елъхъуэт ав-
томобиль гъуэгум щыщ Iыхьэу ки-
лометр 12 зи кIыхьагъырщ. Гъуэгур 
Май  щIыналъэм пхокI, жылищ - 
Май къалэр, Котляревскэ, Алексан-
дровскэ станицэхэр - зэпищIэу. 
 Гъуэгум а Iыхьэрщ Осетие Ищхъэрэ 
- Алание Республикэм и гъунап-
къэм хуэкIуэхэм я нэхъыщхьэр. 
 Гъуэгу лэжьыгъэхэм къадэкIуэу 
мыбдеж щызэрагъэпэщыжащ Ар-
гудан псым телъ лъэмыжыр, кило-

метриплIым щIигъум зэIузэпэщ 
 щащIащ лъэс зекIуапIэхэмрэ авто-
бус къэувыIэпIэхэмрэ. Ухуэныгъэр 
фокIадэм и 1-м ирихьэлIэу ятыну я 
мурадщ.

Лэжьыгъэ IуэхукIэ къыщикIухьым 
КIуэкIуэ Казбек Iухьащ Прохладнэ 
къалэм щыпсэу, илъэсих зи ныбжь 
Малаховэ Варварэ и деж. Абы и 
анэшхуэ Соколенкэ Татьянэ Ва-
силий и пхъур республикэм и Iэта-
щхьэм иригъэкIуэкI эфир занщIэм 
псэлъат, и пхъурылъхум франджы 
бульдог хьэ лъэпкъым хуэдэ тыгъэ 
къыхуищIыну щIэлъэIуу. КIуэкIуэ 
Казбек зыкъызэрыхуагъэзар яхуи-
гъэзэщIащ икIи Варварэ апхуэдэ 
 саугъэтым хуабжьу щыгуфIыкIащ. 
Пщащэм джэду шыр цIыкIурэ тхьэ-
кIумэкIыхьрэ иIэщ, ауэ хьэ иIэныр и 
хъуэпсапIэт икIи кърата псэущхьэм 
занщIэу Понэ цIэ фIищащ. Варварэ 
КIуэкIуэ Казбек фIыщIэ хуищIащ 
икIи ар къигъэгугъащ и ныбжьэгъу-
щIэм хуэсакъыну, ар игъэсэну.

УРЫСЕЙМ и Премьер-
министр Мишустин Михаил 
иджыблагъэ арэзы те-
хъуауэ щытащ сабий сыма-
джэщыр зэрызэрагъэпэ-
щыжынум теухуауэ ирагъэ-
лъэгъуа эскизхэм икIи абы 
Iэ щIидзащ а лэжьыгъэм 
трагъэкIуэдэн папщIэ гъэ-
тIылъыгъэ фондым щыщу 
сом мелуани 124,9-рэ къа-
хуэутIыпщыным теухуа 
унафэм.

КIуэкIуэ Казбек зыхуэ-
фащэ министерствэхэм 
къалэн ящищIащ а лэжьы-
гъэм жыджэру щIадзэну. 
Сабий сымаджэщыр къы-
зыхуэтыншэу зэгъэпэ щы-
жыным теухуа проектым 
тепсэлъыхьауэ щытащ 
КIуэ кIуэ Казбек а IуэхущIа-
пIэм 2020 гъэм и дыгъэ-
гъазэм щыщыIам щыгъуэ. 
Я мурадщ сымаджэщыр 
зэрагъэпэщыжу ар зыхуей 
IэмэпсымэхэмкIи къызэ-
рагъэпэщыну, апхуэдэуи 
сымаджэхэр зрашалIэ 
 къу дамэр нэхъ ин ящIыну.

Мы зэманым Республикэ 
сабий клиникэ сымаджэ-
щырщ щызэгъэуIуар щIы-
налъэм и сабий педиатр-
хэм я лэжьыгъэр, мыбы   
дэ Iэпыкъуныгъэ щрат унэ-
тIыныгъэ 15-кIэ. РДКБ-м 
узыфэхэр къыщахутэ и 
 къудамэр «Узыншагъэ» 

КIуэкIуэ Казбек щыгъуазэ
зищIащ Республикэ сабий клиникэ 
сымаджэщыр къызыхуэтыншэу 

зэгъэпэщыным теухуа жэрдэмым 

лъэпкъ проектым и фIы-
гъэкIэ къызэгъэпэщащ КТ, 
МРТ, апхуэдэуи нэ узы-
фэхэр къызэрахутэ иджы-
рей IэмэпсымэхэмкIэ. 
Илъэс къэс сымаджэщым 
дэIэпыкъуныгъэ щагъуэт 
республикэм и районхэмрэ 
къалэхэмрэ, ди гъунэгъу 
щIыналъэхэм щыщ сабий 
мин 15-м щIигъум.

Иужьрей илъэсхэм 
къриу быдэу сымаджэщыр 
зэрагъэпэщыжащ респуб-
ликэ мылъкукIэ, бюдже-
тым щымыщ ахъшэкIэ, ауэ 
иджыри зыхунэмысауэ 
къэ  нащ IуэхущIапIэм и 
 къудамэ зыбжанэ, къимы-
дэкIэ, инженер коммуни-
кацэхэри зэхъуэкIын 
 хуейщ. Сымаджэщым тех-
нологие лъагэхэр зи 
 лъабжьэ медицинэ дэIэ-
пы къуныгъэхэр щагъуэт 
 хъуащ лышх узыфэ зыпкъ-
рыт цIыкIухэм, апхуэдэ 
 ды дэ гулъытэ нэгъуэщI 
узы  фэ хэр зыпкърытхэми 
хуа щIын папщIэ къы зэ-
хуэтыншэу зэ гъэ пэщы-
жып  хъэщ, хьэуар зэра- 
гъэкъабзэ иджырей Iэмэп-
сы мэхэр щыгъэувын, 
иджы рей медицинэ обо ру-
дованэхэри къэщэхун 
 хуейщ. Сымаджэщыр къы-
зыхуэтыншэу зэрагъэ-
пэщыжмэ, щIэм тету лэ-

жьэ фынущ фэбжь зы-
гъуэтахэм щеIэзэ, хирургие 
къудамэхэри.

КIуэкIуэ Казбек къыхи-
гъэщащ сымаджэщым и 
хъуреягъри, и пщIантIэри 
зыхуей хуагъэзэну, ахэр 
ягъэдэхэну, цIыхухэм къы-
щакIухьын щIыпIэхэри 
ящIыну къазэрыпэщытыр.

ЗэIущIэм апхуэдэу щы-
зэпкъ рахащ узыншагъэр 
хъумэн IэнатIэм ехьэлIа нэ-
гъуэщI Iуэхухэри.

Къалэбатэ Рустам къы-
хигъэщащ коронавирус уз 
зэрыцIалэр зэуалIэхэм я 
бжыгъэм щIыпIэм зэры-
щы хэхъуэр. Госпиталхэм 
цIыху 735-рэ щIэлъщ, ам-
булаторнэу йоIэзэ цIыху 
1300-м щIигъум. ЩытыкIэм 
зэпыууэ я нэIэ зэрытетым         
и фIыгъэкIэ коронавирус 
узы фэр зыпкърытхэм зэре-
Iэзэ хущхъуэхэр и чэзум 
 къащэху.

Республикэм и Iэтащ-
хьэм пщэрылъ къазэры-
щищIам тету, КъБР-м 
Узыншагъэр хъумэнымкIэ 
и министерствэм къи- 
щ эхуащ лышх узыр зыпкъ-
рытхэм зэреIэзэну хущ-
хъуэу сом мелуани 8,4-рэ и 
уасэ. Ахэр узыфэр зып къ-
рытхэу сымаджэщхэм щIэ-
лъын хуэмейхэм унэми 
щыз рахьэлIэ хъунущ. Iэма-
лыншэ медицинэ страхо-
ванэмкIэ фондым и               
мылъкукIэ лышх узыфэм 
зэры пэщIэт хъущхъуэхэр 
 къы хуащэху Онкологие 
дис  пансерми. КъБР-м и 
Правительствэм щызэха-
лъхьащ лышх узыфэр 
зыпкърытхэу амбулатор-
нэу зэIэзэхэр 2021 гъэм и 
кIэ пщIондэ хущхъуэхэмкIэ 
къызэгъэпэщыным тра-
гъэкIуэдэн папщIэ рес-
публикэ бюджетым щыщ 
мылъку хухэхыным теухуа 
Iуэхухэр. 

КIуэкIуэ Казбек къыхи-
гъэщащ апхуэдэ гугъуехь-
хэм иджыпсту къэралым и 
щIыналъэ куэд зэры Iууар, 
ауэ а Iуэхум зэпы мыууэ            
я нэIэ трагъэтыпхъэщ сы-
маджэхэм я хущхъуэхэр 
щызэблэу къэмыхъуу яIэ-
рыхьэн папщIэ.

Лэжьыгъэхэр зэрекIуэкIыр къепщытэ

Ди къуэш республикэхэм

 хъунущ. Коллекционерхэм я Къэбэр-
дей-Балъкъэр зэгухьэныгъэм къалэн 
нэхъыщхьэу зыхуигъэувыжахэм ящыщ 
зыщ ди тхакIуэхэр, усакIуэхэр, цIы хуш-

ТхакIуэр  ягъэлъапIэу
хуэхэр нэгъуэщI лъэпкъхэм, дуней 
псом къегъэцIыхуныр. 

Иджыри зы Iуэхугъуэ къыхэгъэщын 
хуейщ. Зи сурэт карточкэм традза 
цIыхур къыщалъхуа махуэм ирихьэлIэу 
пощт маркэхэр къызэрагъэсэбэпам 
щыхьэт техъуэ мыхъурыр тегъэуэныр, 
«гашение» жыхуаIэр, пощтым що-
кIуэкI. Апхуэдэу, Налшык и Пощт             
Iуэ хущIапIэ нэхъыщхьэм шыщхьэуIум 
и 10-м карточкэхэм щытрагъэуащ На-
лом и сурэтыр. «КъыхэгъэжьыкIа» су-
рэтым и мыхьэнэр апхуэдэ дамыгъэ 
зы тегъэуа карточкэр, нэгъуэщI маркэ 
гуэри хуэмейуэ, дэни ебгъэхь зэры-
хъурщ.

ИСТЭПАН Залинэ.

Жылагъуэ

Ди индексыр П 5894

«Адыгэ  псалъэр»
къезыгъэхьхэм  папщIэ

ПщIэ зыхуэтщI ди щIэ джыкIакIуэхэ!
«Адыгэ псалъэ» газетыр зыIэрыхьэну 

 хуейхэм хъыбар фыдогъащIэ - фокIадэм 
(сентябрым) къы щы щIэ дзауэ ар къев-
гъэхьын папщIэ Iэ щы щIэвдз хъунущ  Урысей 
пощ тым и дэтхэнэ Iуэху щIапIэ ми.

Мази 4-м «Адыгэ пса лъэ» газетым и  уасэр 
сом 466-рэщ.

ЦIыхубэм  я  сэбэп  
зыхэлъым  тращIыхь

КъБР-м и Iэтащхьэм и Ад ми ни ст рацэм жэщми ма-
хуэми щолажьэ корруп цэм пэщIэты ным теу хуауэ пIэщIэ-
гъуэкIэ цIыху хэр здэ псалъэ  хъуну телефонхэр:

8(8662) 40-89-70, 40-34-32.

Гу зылъытапхъэ

КъБР-м и Iэтащхьэ КIуэкIуэ Казбек 
 иригъэкIуэкIащ «муниципальнэ сыхьэт» 
зэIущIэр. Абы хэтащ КъБР-м и Правите-
льствэм и УнафэщI Мусуков Алий, абы и 
къуэдзэ Хъубий Марат, КъБР-м лэжьы-
гъэмрэ цIыхухэм социальнэ и лъэны-
къуэкIэ къащхьэщыжынымкIэ и министр 
Асанов Алим, ухуэныгъэмрэ псэупIэ-ком-
мунальнэ хозяйствэмкIэ министр Бэрбэч 
Алим, транспортымрэ гъуэгу хозяйствэм-
кIэ министр ДыщэкI Аслъэн, егъэджэны-
гъэмрэ щIэныгъэмкIэ министр Езауэ Ан-
зор, узыншагъэр хъумэнымкIэ министр 
Къалэбатэ Рустам, муниципальнэ зэ-
гухьэныгъэхэм я администрацэхэм я Iэ-
тащхьэхэр.

РЕСПУБЛИКЭМ и Iэтащхьэм къыхигъэ-
щащ цIыхухэм вакцинэр яхэлъхьэным хуэ-
гъэза лэжьыгъэр къызэрымытIасхъэр, мас-
тэр щыхалъхьэ щIыпIэхэм махуэ къэс        
цIыху миниплI хуэдиз зэрекIуалIэр. Рес-
публикэм щыпсэухэм ящыщу мастэр зы-
хаIун хуейхэм я процент 44-м ар зыхра-
гъэлъхьакIэщ. Апхуэдэу щытми, щIына-
лъэм щыхохъуэ коронавирус узыфэ зэ ры-
цIалэр зэуалIэхэм я бжыгъэм. Республикэм 
и Iэтащхьэм жиIащ госпиталхэм гъуэлъы-
пIэ нэщIхэр зэраIэр, абы и лъэныкъуэкIэ 
узытегузэвыхьын зэрыщымыIэр икIи цIыху 
куэд зыхэт дауэдапщэхэр гъэмэщIэн зэ-
рыхуейри къыхигъэщащ.

Школхэр гъэ еджэгъуэщIэм зэрыхуа-
гъэхьэзыр щIыкIэм щытепсэлъыхьым, КIуэ-
кIуэ Казбек Егъэджэныгъэмрэ щIэны-
гъэмкIэ министерствэм, муниципальнэ 
 зэ гухьэныгъэхэм пщэрылъ ящищIащ къы-

Зи чэзу Iуэхухэр щызэпкърах
зы хуэтыншэу зэгъэпэщыжын хуей еджа-
пIэхэм я проект-сметэ тхылъхэр псын щIэу 
ягъэхьэзырын зэрыхуейр, ахэр къэрал 
 программэм мы гъэм хагъэхьэну хунэ-          
сын хуэдэу. «Курыт еджапIэхэр сыткIи къы-
зыхуэтыншэу зэгъэпэщыжыным хуэгъэза 
къэрал программэу Урысейм и Президент 
Путин Владимир къыхилъхьар ди дежкIэ 
икъукIэ мыхьэнэшхуэ зиIэщ - ди респуб-
ликэм ис сабий мин тIощIым щIигъу йо-
кIуалIэ къызыхуэтыншэу зэгъэпэщыжын 
 хуей школхэм», - къыхигъэщхьэхукIащ 
Iэтащ хьэм.

Езауэ Анзор зэрыжиIамкIэ, гъэ еджэ-
гъуэщIэм школхэм екIуэлIэнущ ныбжьыщIэ 
мини 116-рэ, абыхэм ящыщу япэ классым 
сабий мин 12,5-рэ къащтэнущ. Министрым 
и гугъу ищIащ еджапIэхэр гъэ еджэ-
гъуэщIэм зэрыхуэщIам, сабийхэр ерыскъы 
пщтыркIэ, тхылъхэмкIэ къызэгъэпэщыным 
и Iуэху зыIутым.

Къэрал, республикэ проектхэмрэ 
програм мэхэмрэ гъэзэщIа зэрыхъур зэп-
кърихыу къэпсэлъащ Мусуков Алий. Абы 
зэрыжи IамкIэ, лъэпкъ проектийр гъэ -
зэщIэным  трагъэкIуэдэн хуей мылъкум и 
процент  53-р къыхуагъэсэбэпащ зыху-         
хахам. И кIэм нагъэсащ проект зыбжанэм 
щыубзыхуахэри.

Республикэм и Iэтащхьэр щхьэхуэу къы-
теувыIащ жылэхэм я къабзагъэм икIи муни-
ципальнэ зэгухьэныгъэхэм я Iэтащхьэхэм а 
Iуэхум гулъытэ хэха хуащIыну яхуигъэуващ. 
«Экологистика» IуэхущIапIэм и Iуэхутхьэб-
зэхэм я фIагъым хэгъэхъуэным хуэунэтIа 
лэжьыгъэхэр зэрырагъэкIуэкIри къыхигъэ-
щащ КIуэкIуэ Казбек.

КъБР-м  и  Iэтащхьэмрэ  Правительствэмрэ  я  пресс-IуэхущIапIэм  къызэритамкIэ.

КъБР-м и Iэтащхьэм иригъэкIуэ кIащ КъБР-м и Пра-
вительствэм и УнафэщIым и къуэдзэ Хъубий Маратрэ 
КъБР-м узыншагъэр хъу мэнымкIэ и министр Къалэ-
батэ Рустамрэ зыхэта зэIущIэ. Ар теухуауэ щытащ Рес-
публикэ сабий клиникэ сымаджэщыр сыт и лъэны-
къуэкIи къы зы хуэтыншэу зэгъэ пэщы ным теухуауэ 
къапэщыт лэжьыгъэхэр зэфIэгъэ хьэным.

Узыншагъэ 

Фэеплъ

Лэскэн  щIыналъэ

Налшык къалэ клиникэ сымаджэщ №1-м и ухуэны-
гъэхэм ящыщу къати 8-уэ зэтет унэр коронавирус 
узыфэ зэрыцIалэм щеIэзэ госпиталу къызэрызэ-
Iуахыным хуагъэхьэзыр. Лэжьыгъэр зэрекIуэкIыр 
зригъэлъэгъуащ КъБР-м узыншагъэр хъумэнымкIэ и 
министр Къалэбатэ Рустам.

МЫ ЗЭМАНЫМ иужь итщ КТ зэращI, диагностикэ 
 аппаратхэр зыщIагъэувэну пэшхэр зыхуей хуэгъэзэ -
ным, медицинэ IэмэпсымэщIэхэр зыгъэлэжьэну ток 
кIапсэхэр щхьэхуэу къыхэшыным. Апхуэдэу министрым 
зыщигъэгъуэзащ сымаджэщым и кислород станцхэм я 
лэжьэкIэм. Нэхъапэм сымаджэщым и  корпусхэм я 
 станцхэр зэхэхауэ щытащ, иджы ахэр псори зэхагъэхьэ-
жащ.

КъищынэмыщIауэ, сымаджэщым щагъэуващ кис-
лород гъэтIылъэхэр зэрыт хъумапIэхэр. Апхуэдэхэр  
яIэщ республикэм и госпиталищым. КъБР-м Узынша-
гъэр хъумэнымкIэ и министерствэм ахэр къищэхуауэ 
щытащ республикэм и Iэтащхьэ КIуэкIуэ Казбек и 
унафэкIэ щIыналъэ бюджетым къыхагъэкIа мылъкум-
кIэ.

Сымаджэщым и лифтхэри яхъуэжащ. Япэм тIу яIэу 
щытамэ, иджы абы къыхэхъуащ сымаджэ хьэлъэхэр 
къызэрырашэкIын лифтри. ИджыпстукIэ лажьэр зыщ, 
мыгувэу адрей тIури яутIыпщынущ.

Министрыр арэзы къищIащ зэгъэпэщыжыныгъэ лэ-
жьыгъэхэр щIэгъэхуэбжьауэ икIи фIагъ иIэу зэ ре-
кIуэкIым. 

ЩХЬЭЩЭМЫЩI  Изэ.

Къэбэрдей-Балъкъэрым ипщэ-къуэ-
кIыпIэ лъэныкъуэмкIэ щыдиIэ къурш 
дыхьэпIэхэр зыгъэпщкIуа мэзылъэ 
жьэгъухэм я лъабжьэкIэ къыщыс къуа-
жэхэм я гугъу тщIынщ. 

ЛЭСКЭН псыхъуэм дахащэу зы-
дэзыгъэзэгъа Ерокъуэ адыгэ жылэм 
ублэжа иужькIэ, ди гъунэгъу республикэм 
и гъунапкъэр зэпыбоупщIри, Лэскэн Еза -
нэ осетин къуажэм удолъадэ. Абы узэ ры-
дэжу, лъагапIэ гуэрым укъытохутэ (аращ 
кIуапIэу иIэри). 

Псыр зыдэт тIуащIэр ищхьэхэмкIэ 
щынэхъ зэвщ икIи удыхьэну гугъущ. АбыкIэ 
тыншу щызэхэзекIуэр зи лъащIэр лъагэу 
Iэта машинэхэрщ. Арагъэнщ, гъуэгу нэ-
хъыщхьэр, ищхъэрэкIэ къикIыу къы-
щыдэкIуейкIэ, Лэскэн Езанэ осетин къуа-
жэм къызэрыфIэкIыу, сэмэгу лъэны-
къуэмкIэ къэлъагъуэ лъагапIэм (тIуа-
щIащхьэ шытхым) щIыхуеIэри. 

ГъэщIэгъуэнщ, абы удэкIа иужькIи 
зыхэпщIэ гурыщIэм укIэлъыплъыжыну: 
мыдэ къыпхуэгъэIэсэнкIэ шэч къы зы теп-
хьэу щыта шы IэубыдыпIэншэ гуэрым 
ушэсам хуэдэщ, уи гукъыдэжым апхуэди -
зу зыкъыщызэщIеIэтэри. А лъагапIэм 
укъытехутауэ укъызэплъэкIыжмэ, зыкъы-
зыщхьэщыпIэтыкIа кIейри (тIуащIэ лъа-
щIэр), Лэскэн Езанэ къуажэри, абы и Iэ-
гъуэблагъэри Iэгум илъым хуэдэу даха -
щэу уолъагъу. Сэнтхым осетинхэр «Каса -
ни сар»-кIэ йоджэ («сар» - «щхьэ», 
«ка сани» - «укъыздыщеплъых хъу». Сыт-
ми, «укъыздыщеплъых хъу лъагапIэ», 
«къеплъыхыпIэ» жыхуиIэщ.

Хъуихэ я къуажэ
(Лэскэн Езанэм и къежьэкIэр)

Осетиемрэ Къэбэрдеймрэ куэд щIауэ 
щацIыху Бетрожьхэрэ Хъуихэрэ (Хаевхэ -
рэ) къатепщIыкIа лIакъуэхэр. Ахэр Урыху и 
псыхъуащхьэхэм щхьэхуиту дэса До ни-
фарс жылагъуэм 1866 гъэм къра гъэ-
IэпхъукIри, Тэрч областым хыхьэ Къэ-
бэрдей округым къагъэкIуащ. А лъэп къи-
тIым я къекIуэкIыкIари зыкъомкIэ зэто -   
хуэ. Урыхужь зыщызэхуихьэс къуэ ладжэ 
абрагъуэр абгъуэ папщIэу щаIами, ахэр 
илъэсищэ бжыгъэкIэ абдежми щы-
зэгъунэгъуащ: Хъуихэ - Донифарс, 
Бетрожьхэ - Лезгор хьэблэхэр я хэщIа-  
пIэу. 

Гъавэ щIапIэ щызимыIэхэр къуршым 
къикIыну хуит щащIым, Хъуихэ я унагъуи 
8-м Къуэгъулъкъуейр хуагъэлъэгъуащ, 
Бетрожьхэ я унагъуи 4-р Хьэтуей да-
гъэтIысхьащ. ЯпэщIыкIэ а лIакъуитIыр 
мыбдежми щызэкIэрымыхуным хуэдэу 
зэгъунэгъу щыхъуат. АрщхьэкIэ, иужьым 
Хъуихэ Налшык округым и тетым деж 
лъэIуащ, Лэскэн кIейм хъупIэ папщIэу 
Анзор Аслъэмырзэ къыщигъэсэбэпу щыта 
щIы Iыхьэм жылэ щхьэхуэу щра гъэ-
тIысэхыну. 

А лъэIур щыхуагъэзащIэм, абыхэм куэд 
дэмыкIыу къагуэтIысхьащ щIы нэхъ къы-
зэмэщIэкIхэм ящыщу Дигорым къра-
гъэIэпхъуххэмрэ Осетием и адрей жы ла-
гъуэхэм къыдэкI хэхэсхэмрэ. Ауэрэ 
здекIуэкIым, Хъуихэ я жылэр осетин 
къуажэшхуэ хъуащ. Арагъэнущ мы лIа-
къуэр Бетрожьхэ хуэдэу адыгэхэм щIа-
хэмызэрыхьыжари. ЖылагъуэщIэм щхьэ-
кIэ, урысхэм «Хаевскэ», адыгэхэм «Хъуи-
къуажэ» жаIэу куэдрэ къекIуэкIащ. А 
къуажэм «Лэскэн» цIэр щытеIукIар 1893 
гъэм къыщыщIэдзауэщ. 

Октябрь Революцэ Иным и пэ къихуэу 
Лэскэн осетин къуажэр Налшык округым и 
3-нэ участкэм хиубыдэу щытащ. Мы жы-

лэмрэ абы къедза щIыгумрэ Владикавказ 
округым щыхагъэхьар абы теухуауэ уна фэ 
щхьэхуэ Тэрч область ревкомым къищта 
иужькIэщ. ТхыдэмкIэ дэфтэрхэм къы-
зэрыхэщыжымкIэ, Лэскэн къуажэм и 
ревкомым и унафэщI Чебоев Ахъсар 1920 
гъэм мэкъуауэгъуэм и 6-м Налшык ок-
ругым и ревкомым и тхьэмадэм хуитхауэ 
щытащ, я къуажэр Къэбэрдейм къыкIэ ра-
мычыну лъаIуэу. «… Сыту жыпIэмэ, - итщ а 
тхыгъэм, - жылэдэсхэр адыгэхэм 
апхуэдизкIэ есащи, абыхэм къагуэкIыныр 
тхьэмыщкIагъэшхуэу къалъытэнущ».

Къуршым нэхъ пэгъунэгъуу

Сэнтхыщхьэм гъуэгур тIууэ щызэхокI. 
ИжьымкIэ Къэбэрдей-Балъкъэрым хиу-
быдэ Лэскэн Ипщэ, Ташлы-Тала къуажэхэр 
щыIэщ. СэмэгумкIэ пхырыкI гъуэгур 
Осетие Ищхъэрэм и щIыналъэм нэхъ 
куужу уизышэщ. 

ИжьымкIэ щыIэ Лэскэн Ипщэ, Ташлы-
Тала къуажэ цIыкIуитIым я къэунэхукIэ 
хъуахэр гъэщIэгъуэнщ. Япэр, ихъуреягъ-
кIэ къепщIэкIа мэзхэм щIагъэна къуакIэ-
бгыкIэ мылъагэ дыдэхэм «къакъуэплъу», 
Лэскэн и къуэладжэ дыхьэнейм и лъаб-
жьэхэмкIэ щысщ. ЕтIуанэр, Ташлы-Тала, 
къырылъэ жьанэм Хъырзынэпс (Хъаз-
нидон) къыщыдэунэхукIым деж щIы-
уэпсым сэмэгу лъэныкъуэмкIэ щыдрищIея 
мывалъэ тафэм зытриуфэбгъуауэ тесщ.

Лэскэн Ипщэ

Мэзыр куэду зэрыщыIэм къыхэкIкIэ, 
иджырей Лэскэн Ипщэр здэщыт щIыпIэм 
деж, япэщIыкIэ, 1929 гъэм, пхъэ щызэгуах 
заводрэ абы къепха цехрэ щаухуауэ 
щытащ. А предприятэ цIыкIуитIым я Iэ-
гъуэблагъэм тIэкIу-тIэкIуурэ щетIысэха 
унагъуэхэм 1948 гъэм къуажэ цIыкIу 
къытрагъэпщIыкIащ. А зэманым Лэскэн 
Ипщэм «Фанернэ»-кIи еджэрт. 

Совет лъэхъэнэхэм жылэ цIыкIум дэтар 
класси 8 еджапIэт. Абы и унэ кIыхьым 
гъэмахуэ хъуамэ пионер лагерь къы-
щызэрагъэпэщырти, Аруан районым и 
школакIуэхэм зыщагъэпсэхурт. Си щхьэкIэ 
абы тIэунейрэ пIалъэ пыухыкIа гуэркIэ 
сыщыIауэ щытащ, сабиигъуэр щисха 
Лэскэн ЕтIуанэм, нэгъуэщI си еджэгъу 
цIыкIухэм садыщIыгъуу, сыкърашурэ. 
ИужькIи, ди анэм дыкъызэщIикъуэурэ, си 
къуэш Амиррэ сэрэ ди хадэм ит кхъужьей 
жыгышхуэхэм къапыщэщхэр къы ди-
гъэщыпурэ «Фанернэм» мызэ-мытIэу 
дигъэхьауэ щытащ, а къуажэм дэт бэзэр 
цIыкIум щыдигъэщэн папщIэ. ЕджапIэ 
нэхъыщхьэр къыщызуха илъэсми, си гур 
абыкIэ щыIэти, а махуэхэм ирихьэлIэу ди 
деж хьэщIапIэ къэкIуауэ щыта, си анэш 
къуэш Бэрау Артуррэ сэрэ, къуэм дэт псыр 
къыздыщыщIидзэр къэтхутэн мурадыр 
диIэу, пшапэзэхэуэгъуэ хъуа пэтми, Лэскэн 
Ипщэ нэс автобускIэ зыдредгъэшейри, 
абы и псыхъуащхьэхэмкIэ дыдэущеяуэ 
щытащ…

Абы лъандэрэ Лэскэн Ипщэ сы дэ-
мыхьами, иджыпсту хуэдэу си нэгу къыс-
хущIэгъэувэжынущ а жылэ цIыкIум дэта 
унэхэм я ухуэкIэу щытари, уэрамхэм я 
зыгъэзэкIэри, пэгъунэгъуу блэж псыр 
пщэдджыжькIэрэ псэм дыхьэу къабзащэу, 
къэзыухъуреихь мэзхэм къащIиху салъ-
къыныр пкъым щызу зыщIэтшэу зэ-
рыщытари. 

2020 гъэм Лэскэн Ипщэм цIыхуи 150-рэ 
дэсащ. Абыхэм ящыщу 62-р адыгэт, 51-р 
осетинт, 22-р урыст, 13-р балъкъэрт, 2-р 
тэтэрт. 

КЪУМАХУЭ Аслъэн.

ШыщхьэуIум и 12,
махуэку

ЩIалэгъуалэм я дуней-
псо махуэщ

Каспий тенджызым и ду-
нейпсо махуэщ

Урысейм и Дзэ-Хьэуа 
 Къарухэм я махуэщ

Таиландым щыпсэухэм 
ягъэлъапIэ анэм и махуэр

1851 гъэм Америкэм щыщ 
дэрбзэр Зингер Исаак Iэры-
гъадэ машинэщIэ къигупсы-
сащ. Махуэ 11 къудейкIэщ ар 
зэрелIэлIар иужькIэ езыр 
 дуней псом цIэрыIуэ щызы-
щIа, и цIэр зезыхьэ а Iэмэ-
псымэр зэпкърилъхьэным.

1865 гъэм Инджылызым 
щыщ хирург Листер Джо -
зеф операцэ зэрищI Iэмэ-
псымэхэмрэ и Iэхэмрэ мик-
робхэр кIэригъэкъэбзыкIын 
щхьэкIэ япэу къигъэсэбэпа-
уэ щытащ фенол (карболо-
вая кислота) жыхуаIэр. Опе-
рацэ нэужьым уIэгъэхэр е 
екIуэурэ илIыкIхэм я бжы-
гъэр абы и фIыгъэкIэ хуэ-
дищкIэ нэхъ мащIэ хъуауэ 
щытащ.

1953 гъэм СССР-м дунейм 
щыяпэу водороднэ бомбэ 
игъэунэхуащ.

Нобэрэ
пщэдейрэ

Зыгъэхьэзырар
ЖЬЭКIЭМЫХЪУ 

Маринэщ.

Илъэс  Iуэху  къэщтэжыгъуейщ.
Лъэпкъ Iущыгъэ:

1981 гъэм США-м и IBM 
компанием къыщIигъэкIащ 
цIыхум щыхуей щIыпIэм 
деж щигъэуву къигъэ сэ бэ-
пы ным тещIыхьа компью-
терыр. 

1985 гъэм «Японием и ави-
алинэхэм» я «Боинг 747» 
кхъухьлъатэр Оцутакэ бгым 
еуащ. А гузэвэгъуэм цIыху 
520-рэ хэкIуэдат, 4-р къелат. 
Кхъухьлъатэ къехуэхыу ап-
хуэдиз цIыху зэуэ щыхэкIуэ-
да абы фIэкIа къэхъуатэ-
къым.

2000 гъэм Баренцевэ тен-
джызым дзэ зыгъэсэныгъэ-
хэр щекIуэкIыу щIилъэфащ 
«Курск» псыщIагъырыкIуэ 
кхъу хьыр. Абы иса цIыхуи 
118-ри хэкIуэдащ.

2013 гъэм Урысейм лэжьэн 
щыщIидзащ цIыхухэр пIэ-
щIэ гъуэкIэ зыхуей хъу Iуэху-
тхьэбзэхэм зэрыщIэупщIэ 
 телефон номерым - 112-м.

Урыс хыдзэлI, къэхутакIуэ 
цIэрыIуэ Беринг Витус къы-
зэралъхурэ 340-рэ ирокъу. 
Абы и экспедицэхэм къыщи-
хутахэм мыхьэнэшхуэ яIащ 
дунейм и картэр зэхэгъэу-
вэнымкIэ. И лэжьыгъэш хуэ-
хэм папщIэ фIыщIэ зэры-
хуащIар къагъэлъагъэуэу 
абы фэеплъ куэд хуагъэу-
ващ, и цIэр щIыпIэхэм фIа-
щащ. Абыхэм ящыщщ Ищ-

хъэрэ Мылылъэ хымрэ хы 
Щэхумрэ зэпызыгъэщхьэ-
хукI псыдэжыпIэр.

Урысейм и иужьрей импе-
ратор Николай ЕтIуанэм и 
къуэ Романов Алексей къы-
зэралъхурэ илъэси 117-рэ 
ирокъу.

Химие щIэныгъэхэм я док-
тор, КъБКъУ-м и профессор 
Бырхьэм Михаил къызэ-
ралъхурэ илъэс 91-рэ 
 ирокъу.

Къэрал лэжьакIуэ, КъБР-м 
и Правительствэм и Уна-
фэщIым и къуэдзэу щыта, 
УФ-м щIыхь зиIэ и ухуакIуэ 
Тыркуин Анатолэ къы зэ-
ралъхурэ илъэс 77-рэ 
 ирокъу.

Франджым и президенту 
щыта Олланд Франсуа и 
ныбжьыр илъэс 67-рэ 
 ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-
тынущ, пIалъэ-пIалъэкIэрэ 
уэшх къыщешхынущ. Хуа-
бэр махуэм градус 29 - 31-рэ, 
жэщым градус 19 - 21-рэ щы-
хъунущ.

ШыщхьэуIум и 13,
мэрем

Зи Iэ сэмэгур нэхъ зы-

гъэшэрыуэхэм я дунейпсо 
махуэщ

1913 гъэм Шеффилд (Ин-
джылыз) дунейм щыяпэу 
щагъэващ мыулъий гъущI 
лIэужьыгъуэр.

1928 гъэм Лондон дунейм 
щыяпэу телевизоркIэ къы-
щагъэлъагъуэу хуежьащ 
щхъуэкIэплъыкIэу траха 
нэтынхэр.

1942 гъэм Кавказ Ищ-
хъэрэм щыпсэу лъэпкъхэм 
фашистхэм я бийуэ пэкIу 
ирагъэкIуэкIащ.

1961 гъэм Берлин ухуэн 
щыщIадзащ къалэр тIууэ 
зыгуэш блыныр. ГДР-м 
икIыурэ ФРГ-м Iэпхъуэ 
цIыху хэм я бжыгъэр зы 
илъэсым нэхърэ къыкIэ лъы-
кIуэм нэхъыбэ зэрыхъум 
къы хэкIыу кърагъэжьат а 
ухуэныгъэр. Блын-гъунап-
къэр щытащ 1989 гъэм 
щэкIуэгъуэм и 9 пщIондэ. 

2004 гъэм Афины къалэм 
(Алыдж) къыщызэIуахащ 
ХХVIII гъэмахуэ Олимп 
 джэгухэр. Дзюдо спорт лIэу-
жьыгъуэмкIэ зэпеуахэм я 
деж абы жэз медаль къы-
щихьат ди республикэм 
щыщ Тау Хьэсэнбий, 
 КъШР-м икIа Хърачэ Мурати 
апхуэдэ дыдэ ехъулIэныгъэ 
зыIэригъэхьат боксымкIэ.

Урыс физиолог цIэрыIуэ 

115-нэ Къэбэрдей-Балъкъэр шу дивизэм 
хэта зауэлIхэм я фэеплъу Тэрч къалэм 
дэтым деж иджыблагъэ пэкIу ще кIуэкIащ. 
Ар траухуат илъэс 79-кIэ узэ IэбэкIыжмэ, 
бадзэуэгъуэм и кIэм къы щыщIэдзауэ 
шыщхьэуIум ику пщIондэ Ростов об-
ластым хыхьэ Мартыновкэ  районым и 
тафэхэм щызэуа, зи псэр абдеж щызы-
гъэтIылъа ди лъэпкъэгъухэр ягу къа-
гъэкIыжыным.

IУЭХУР къызэрагъэпэщащ Тэрч районым 
и Жылагъуэ палатэм и жэрдэмкIэ. Абы 
екIуэлIащ политикэ партхэм, жылагъуэ 
IуэхущIапIэхэм я лIыкIуэхэмрэ школакIуэ -
хэм я урысей зэщIэхъееныгъэм хэтхэмрэ.

Къызэхуэсахэм удз гъэгъахэр фэеплъым 
тралъхьа нэужь, дакъикъэкIэ яхуэщыгъуащ 
115-нэ шу гупым хэта лIыхъужьхэм.

Зэхыхьэм къыщыпсэлъащ Тэрч районым 
и Жылагъуэ палатэм и унафэщI КIэрэф 
 Мурадин, «Урысей зэкъуэт» партым и 
щIыпIэ къудамэу Тэрч районым щыIэм и 
унафэщI СокмыщIэ Арсен, Зауэм, лэжьы-
гъэм, хабзэхъумэ IуэхущIапIэхэм я ветеран-
хэм я район советым и тхьэмадэ Iэщыж 
 Валерэ, КПРФ-м и район комитетым и пре-
зидиумым хэт ТIыхъужь МуIэед,  ДОСААФ-м 

и район IуэхущIапIэм и унафэщI Болэ Артур, 
афган зауэлIхэм къабгъэдэкIыу Къэжэр 
Хьэмыщэ сымэ.

Дэтхэнэми къыхигъэщащ 115-нэ шу ди-
визэм хэтахэм зэрахьа лIыгъэм и мы хьэнэуэ 
щытар, Сталинград ебгъэрыкIуэ зэ рып-
хъуакIуэхэм щхьэемыгъазэу ахэр зэ ры-
пэщIэтар. Абдежым ягу къыщагъэкIыжащ 
икIи зырызыхэу я цIэ къыщраIуащ Тэрч 
 щIыналъэм щыщу шуудзэм хэтахэм. 

КIэрэф Мурадин къызэхуэсахэр щигъэ-
гъуэзащ Мартыновкэ щIыналъэм мызэ-
мытIэу лIыкIуэ гупым яхэту зэрыщыIар, ди 
лIыхъужьхэм я кхъащхьэхэр зэрилъэгъуар, 
ахэр хуэсакъыу абы щыпсэухэм зэрызэ-
рахьэр, а псор щIэблэр хэкупсэу къэгъэ-
хъуным теухуауэ зэрыщытыр. АдэкIэ 
«Юнармия» жылагъуэ зэгухьэныгъэм хэт-
хэм яритащ лъыхъуакIуэхэм Мартыновкэ 
районым и Iэгъуэблагъэхэм къыщагъуэта 
адыгэ сэшхуэм и къумрэ танкым къра-
гъэлъэлъа гильзэрэ. Ахэр зэгурыIуащ а 
щIэинхэр Тэрч къалэм дэт ТхыдэмкIэ унэм 
щIалъхьэну.

115-нэ шу дивизэм хэтахэм я фэеплъыр 
уахътыншэ щIын зэрыхуейр щыжаIащ 
пэкIум.

БАГЪЭТЫР Луизэ.

Бэрбэч ХьэтIутIэ и цIэр зезыхьэ 
Къэбэрдей-Балъкъэр къэрал уни-
верситетым щIэхуахэм ятеухуа япэ 
унафэхэр щIэтIысхьэхэм я тхы-
лъымпIэхэм хэплъэ КъэпщытакIуэ 
гупым къищтэу хуежьащ.

КъБКъУ-м щIэхуахэм ятеухуа 
унафэхэр къэзыщтэ КъэпщытакIуэ 
гупым и япэ зэIущIэр 2021 гъэм 
шыщхьэуIум и 6-м екIуэкIащ. Япэ 
унафэхэр ятеухуат къэралым и 
мылъкукIэ еджэну квотэ хэхакIэ 
 (льготные категории) щIэтIыс хьэ-
хэмрэ IэнатIэ зэмылIэужьыгъуэхэм 
къабгъэдэкIа жэрдэмыр и лъаб -
жьэу еджапIэм къакIуэхэм я кво-
тэкIэ (целевая квота) щIэтIыс хьэ-
хэмрэ. Мыбыхэм ящыщу цIыхуи 
 139-рэ къэралым и мылъкукIэ бака-
лавриатым и программэхэмрэ Iэ-
щIа гъэ пыухыкIахэр зэрызрагъэ-
гъуэт программэхэмкIэ еджэнухэм 
яхэхуащ.

IэщIагъэ зэхуэмыдэхэмкIэ я щIэ-
ныгъэм щыхагъэхъуэну аспиранту-
рэм щIэхуахэм я унафэри щхьэхуэу 
къащтащ. Мы дызэрыт 2021 гъэм 
къэралым и мылъкукIэ еджэну ас-
пирантурэм цIыху 23-рэ щIэтIыс-
хьащ, абы щыщу зы цIыхур IэнатIэм 
къыбгъэдэкIа жэрдэмыр и лъаб-
жьэу еджэнухэм ящыщщ.

АдэкIэ КъБКъУ-м щIэтIысхьэхэм я 
тхылъымпIэхэм хэплъэ Къэпщы та-
кIуэ гупым и лэжьыгъэр зэриунэтIы-
нум и гугъу пщIымэ, ар къэрал хаб-
зэхэмрэ зэрыщIэтIысхьэ щIыкIэхэм 
ятеухуауэ щыIэ унафэхэмрэ яте-

щIыхьауэ щытынущ. Зыуэ щыт 
къэрал экзаменхэм кърикIуа балл-
хэмрэ курыт еджапIэм щызыIэра-
гъэхьа ехъулIэныгъэхэмкIэ зэфIэкI 
лъагэ къэзыгъэлъэгъуауэ къэра-
лым и мылъкукIэ бакалавриатым и 
программэхэмрэ IэщIагъэ пыухы-
кIахэр зэрызрагъэгъуэт програм-
мэхэмкIэ еджэнухэм КъБКъУ-м щIэ-
тIысхьэну зэрыарэзымкIэ шы щхьэу-
Iум и 11-м сыхьэт 18.00 пщIондэ 
тхылъымпIэм Iэ щIидзын хуейщ. А 
махуэм щегъэжьауэ ар КъБКъУ-м и 
студенту ябжынущ. Мыбы ехьэлIа 
унафэр шыщхьэуIум и 17-м къащтэ-
нущ.

ЗэгурыIуэныгъэ зэращIылIэу пщIэ 
зыщIат программэхэмкIэ еджэну 
 хуейуэ зыуэ щыт къэрал экзамен-
хэм къыщахьа баллхэм япкъ иткIэ 
щIэтIысхьэхэм я тхылъымпIэхэр 
шыщхьэуIум и 25 пщIондэ къат 
 хъунущ, къыхаха унэтIыныгъэм 
 хуеджэну зэрыщIэтIысхьэмкIэ арэ-
зы зэрыхъур къэзыгъэлъагъуэ тхы-
лъым пIэм шыщхьэуIум и 28-м Iэ 
щIи дзын хуейщ. Абы иужькIэ 
 КъБКъУ-м и студент зэрыхъуамкIэ 
унафэр шыщхьэуIум и 31-м къащтэ-
нущ. Ауэ зэгурыIуэныгъэ зэращIы-
лIэу пщIэ зыщIат программэхэмкIэ 
еджэну хуейуэ университет кIуэ -
цIым щекIуэкIыну гъэунэхуны-
гъэхэм япкъ иткIэ щIэтIысхьэхэм я 
тхылъымпIэхэр шыщхьэуIум и 10 
пщIондэ къатын хуейщ. Махуэ-
рыеджэу щымытхэм папщIэ ягъэу-
ва пIалъэхэр зэщхьэщокI, абы теу-
хуа хъыбарыр КъБКъУ-м и Къэп-

щытакIуэ гупым я сайтым илъынущ.
Къэралым и мылъкукIэ магист-

ратурэм и программэхэмкIэ еджэ-
нухэм я тхылъымпIэхэр бадзэуэ-
гъуэм и 31-м къыIахыныр ягъэу-
выIащ. Къыхаха унэтIыныгъэм 
 хуеджэну зэрыарэзымкIэ тхылъым-
пIэм шыщхьэуIум и 10-м Iэ щIа-
дзащ, КъБКъУ-м зэрыщIэхуамкIэ 
унафэр дяпэкIэ шыщхьэуIум и 13-м 
къащ тэнущ. ЗэгурыIуэныгъэ зэра-
щIылIэу пщIэ зыщIат програм-
мэхэмкIэ магистратурэм щеджэну 
хуейхэм я тхылъымпIэхэр шы-
щхьэуIум и 17 пщIондэ къыIахы-
нущ, зэры щIэ тIыс хьамкIэ унафэ 
пыухыкIахэри шы щхьэуIум и 27 
пщIондэ къащтэнущ.

IэщIагъэ щрагъэгъуэт курыт 
еджа пIэхэр (колледжхэр) къэзыуха-
хэм я тхылъымпIэхэр иджыри къы-
Iах. Университетым къызэригъэпэщ 
гъэунэхуныгъэхэм хыхьэхэм папщIэ 
зэрыщIэтIысхьэ тхылъымпIэхэр шы-
щхьэуIум и 10 пщIондэ, апхуэдэ 
гъэу нэхуныгъэхэм хэмытхэм шы-
щхьэуIум и 15 пщIондэ къыIахынущ. 
IэщIагъэ щрагъэгъуэт курыт еджа-
пIэхэр (колледжхэр) къэзыухахэм 
ящыщу я аттестатхэм е дипломхэм 
кърикIуэ балл бжыгъэхэм япкъ ит -
кIэ екIуэкIыну зэхьэзэхуэм къри-
кIуахэр шыщхьэуIум и 20-м нахуэ 
 хъунущ. Мы гупым щыщу къэралым 
и мылъкукIэ еджэну университе -
тым щIэхуахэм я унафэр шы-
щхьэуIум и 27-м къащтэнущ, зэ-
гурыIуэныгъэ зэращIылIэу пщIэ 
зыщIат программэхэмкIэ еджэну-

хэм я унафэр шыщхьэуIум и 31-м 
къыдэкIынущ.

Мы гъэм зэрыщIэтIысхьэ тхы-
лъым пIэхэр университетым къы зэ-
рыIихыр пэIудзауэщ. Ар щIэтIысхьэ-
гъуэм пыщIа лэжьыгъэм щхьэхуэ-
ныгъэу иIэхэм ящыщщ. «Абы 
щхьэкIэ «Къэрал Iуэхутхьэбзэхэр» 
жыхуиIэ сервисым ухыхьэу «Уни-
верситетым пэIудзауэ щIэтIысхьэн» 
напэкIуэцIым узэригъэгъуазэм хуэ-
дэу е пощтым и Iэмалхэр къэб-
гъэсэбэпу тхылъымпIэхэр егъэхьын 
хуейуэ аращ. Университетым зи 
тхылъымпIэ къыщIэзылъхьахэм я 
Iуэху зыIутыр щызрагъэщIэфынущ 
е зыщIэупщIэн щыIэмэ жэуап 
 къыщагъуэтынущ колл-центрым 
(42-27-79, 8800-201-13-44).

Апхуэдэу зэпыу имыIэу мэлажьэ, 
къиувэ хъыбархэр къыщыщIэрэ -
щIэж зэпытщ КъБКъУ-м и Къэп-
щытакIуэ гупым и сайтыр (pk.kbsu.
ru). Мыбдеж хэти къыщигъуэтыфы-
нущ щIэтIысхьэгъуэм епха къэрал 
хабзэхэр, зэрагъэунэху экзаменхэр 
щатыну махуэхэр, абыхэм къари-
кIуахэр.

КъБКъУ-м щIэтIысхьэну хуейхэм я 
упщIэхэм жэуап пыухыкIа щагъуэ-
тынущ КъэпщытакIуэ гупым жэуап 
зыхь и секретарь Табыщ Тимур деж. 
ЩIэтIысхьэ ныбжьыщIэхэми, абы-
хэм я адэ-анэхэми ядригъэкIуэкI 
зэIущIэхэм кърагъэблагъэ къыхаха 
унэтIыныгъэмкIэ IэщIагъэлIхэр, 
 къудамэхэм я унафэщIхэр.

ШУРДЫМ Динэ.

УФ-м Мэкъумэш IэнатIэм щызекIуэ хабзэхэр зэра-
гъэзащIэм кIэлъыплъынымкIэ и къэрал IуэхущIа-
пIэм («Россельхознадзор») Кавказ Ищхъэрэм щиIэ 
къудамэм Къэбэрдей-Балъкъэр Республикэм щып-
сэухэм ягу къегъэкIыж сату щащIыну хуитыныгъэ 
щамыIэ щIыпIэхэм цIыхухэм къыщащэху ерыскъып-
хъэхэр эпидемиологие и лъэныкъуэкIэ шынагъуэу 
щытынкIэ зэрыхъунур. Санитар-эпидемиологие 
 мардэхэр зымыгъэзащIэ, ветеринар-санитар хаб-
зэхэр къызэпызыуд сатуущIэхэм я зэранкIэ къэхъе-
инкIэ хъунущ уз зэрыцIалэхэр. 

УЗЫНШАГЪЭР хъума хъун папщIэ, IэщIагъэлIхэм 
 чэнджэщ зыбжанэ ят. Абыхэм ящыщщ сатум хуэмыщIа 
щIыпIэхэу автобус къэувыIэпIэхэм, вокзалхэм, щIы 
 щIагъ зэпрыкIыпIэхэм, бэзэрхэм я Iэшэлъашэхэм, ты-
куэнхэм япэгъунэгъухэм, псэупIэ унэхэм я пщIантIэхэм, 
нэгъуэщIхэми ерыскъыпхъэхэр къыщымыщэхуныр. Зэ-
рыхабзэщи, а щIыпIэхэм сату щызыщIхэм я нэхъыба-
пIэм яIэкъым апхуэдэ Iуэхухэр щызэфIэпхкIэ Iэмал 
имыIэу уиIэн хуей санитар хуитыныгъэр. КъинэмыщIа-
уэ, абыхэм ящэ ерыскъыпхъэхэри санитар къэпщытэны-
гъэм кIуэцIрыкIакъым. Сатур щIы дыдэм е автомашинэ 
кIуэцIхэм щокIуэкI, къабзагъэмрэ гигиенэмкIэ хабзэхэр 
къызэпауду. 

Ауэ щыхъукIэ, апхуэдэ щIыпIэхэм щащэ ерыскъып-
хъэхэр, хадэхэкIхэр, пхъэщхьэмыщхьэхэр цIыхум и 
узыншагъэм и дежкIэ шынагъуэншэу щыткъым. Абыхэм 
къашэнкIэ хъунущ дизентерие, сальмонелёз, жьэн уз, 
ботулизм, нэгъуэщI уз зэрыцIалэ лIэужьыгъуэхэр. Ахэр 
къэзыгъэхъей бактериехэр и нэхъыбапIэм къызыхэкIыр 
къабзэлъабзэу щымыт ерыскъыпхъэхэращ. Апхуэдэ 
бактериехэр псынщIэу мэбагъуэ, загуэш, Iэпкълъэп-
къым зыщаужь, зэранышхуэ хуэхъуу.

«Россельхознадзор»-м и IэщIагъэлIхэр тогузэвыхь 
цIыхухэм я узыншагъэм. Аращ ерыскъыпхъэр абы 
 хухаха щIыпIэхэм фIэкIа къыщамыщэхуну къыщIыху-
раджэр. 

ТАМБИЙ Линэ.

Сакъыныгъэм къыхураджэ

ГоспиталыщIэ  ягъэхьэзыр

ЩIэтIысхьэгъуэм  теухуауэ  иджыри  зэ

БлэкIам  уриплъэжмэ…

Сеченов Иван къызэралъ-
хурэ илъэси 192-рэ  ирокъу.

Совет актрисэ, СССР-м и 
цIыхубэ артисткэ Макаровэ 
Тамарэ къызэралъхурэ 
илъэси 114-рэ ирокъу.

Мэкъумэш щIэныгъэхэм я 
доктор, АКъУ-м и профес-
сор, УФ-м щIэныгъэхэмкIэ 
щIыхь зиIэ и лэжьакIуэ Тхьэ-
кIушынэ Нухь къызэралъ-
хурэ илъэси 113-рэ ирокъу.

Радиом и диктору илъэс 
куэдкIэ лэжьа, УФ-мрэ 
 КъБР-мрэ щэнхабзэмкIэ 
щIыхь зиIэ я лэжьакIуэ Без-
рокъуэ Хужь къызэралъ-
хурэ илъэси 106-рэ ирокъу.

Кубэм щыщ политик цIэ-
рыIуэ, 1959 - 2008 гъэхэм а 
къэралым и унафэщIу щыта 
Кастрэ Фидель къызэралъ-
хурэ илъэс 95-рэ ирокъу. 

УэрэджыIакIуэ цIэрыIуэ, 
КъБР-м щIыхь зиIэ и артист-
кэ Бэгъуэтыж Светланэ 
къы щалъхуа махуэщ.

Химие щIэныгъэхэм я 
 доктор, профессор, 
 ЩIДАА-м и академик Мэ-
шы къуэ Нуралий и ныб-
жьыр илъэс 74-рэ ирокъу.

КъБР-м физкультурэмрэ 

спортымкIэ щIыхь зиIэ и 
лэжьакIуэ, УФ-м и къуажэ 
 Iэтащхьэ нэхъыфIхэм ящы-
щу къалъыта Къуныжь 
 Хьэчим и ныбжьыр илъэс 
69-рэ ирокъу. 

Урысей Федерацэм, 
 КъБР-м, КъШР-м щIыхь зиIэ 
я артист, опернэ уэрэд-
жыIакIуэхэм Пуччини и цIэ-
кIэ Милан (Италие) щра-
гъэкIуэкIа зэпеуэм и фина-
листу щыта Ташло Алий и 
ныбжьыр илъэс 58-рэ 
 ирокъу.

Урысей актрисэ, УФ-м 
щIыхь зиIэ и артисткэ Тере-
ховэ Аннэ и ныбжьыр илъэс 
54-рэ ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-
тынущ, пIалъэ-пIалъэкIэрэ 
уэшх къыщешхынущ. Хуа-
бэр махуэм градус 27 - 28-
рэ, жэщым градус 20 - 21-рэ 
щыхъунущ.

Гъуэгум  тIууэ  зыщегуэш

Гу  зылъытапхъэ



№96 (24.222) 2021  ГЪЭМ  ШЫЩХЬЭУIУМ  И  12 3
Зи гъащIэр лъэпкъым тыхь хуэзыщIа

Дыгъужь Къурмэн къызэралъхурэ илъэс 80 ирокъу

Тенджыз ФIыцIэр

СыныIухьэмэ тенджызым 
Нэм икIауэ зеукIыж,
Зэми гур зыщIигъэузу,
Бгы нэпкъ лъагэм зыфIедзэж.
ТенджызыщIэм бэлыхьлажьэр 
Щыхъеящи мэгуIэж.
Сыту пIэрэ щыхъэр лъащIэм?
Мы тенджызыр мыувыIэж.
И пэжыпIэр хэт зымыщIэр?
Куэд адыгэм ишэчащ.
Адыгэгуу тенджызыщIэм
Хейуэ куэд щIэтIысыкIащ.
Адыгэгур къоуэ,
Сыплъэм - 
Толъкуъныжьхэр къоублэрэкI,
Адыгэгу бампIэу дэлъым
Тенджыз ФIыцIэр кърехуэкI.

Вакъэхэм папщIэ
балладэ

Жьырытэджхэт а вакъитIыр,
Щыпсэхужыр жэщ гуварт.
Мывэ дзакIэхэм яуIэт,
КIэлъыщIэпхъуэм жэм цIывам
«ЕкIуэкI» къащIу утыку иным
Къыщыфаи къахуихуащ,
Пщащэ туфлъэ дахэ цIыкIухэм 
Нэхущ уджи къыдащIащ.
Уэшхым ахэр зэ хиубыдэт,
Дыгъэм зэ зэфIигъэгъукIт,
Ауэ я къалэныр быдэу 
А вакъитIым ирахьэкIт.
Иджы ахэм яIэу щIыхьыр
Бжыхьым лъагэу палъэжащ,
ЩIэмытыжми я лъэгущIыхьыр
Вакъэ напэр къахъумащ.

Жэщ уэлбанэм

Сигъэжейкъым бжьыхьэ уэшхым.
Си щхьэгъубжэм къытоуIуэ,
Хэту пIэрэ сэ къызэджэр,
Си дэIэпыкъуэгъу хуэныкъуэу?
Унэм сэ сыкъыщIэкIауэ
Мис сыхэтщ мы жэщ уэлбанэм.
Зи гум шэрхъыр щIэщIыкIауэ
Къытенари хэт гъуэгуанэм?
Сыт си кIуапIэ?
Нэм щIэIэбэр 
Плъагъукъым, уэшхыр зэ мувыIэ…
Жейм сезэгъкъым сэ ныжэбэ,
Уэшхыр абджым къытоуIуэ.

Гъатхэ
псыхьэлыгъуэхэр

Гъатхэм и дыгъэIэмкIэ Iуданэу
Псыхьэлыгъуэр уэсым къыхишащ.
Егъэлъалъэ щIыгум и уэс джанэр,
Егугъуу щIымахуэм зэIуищар.
Псыхьэлыгъуэр мис тхьэмахуэ

хъуауэ
Бгым къызэрохьыр, йопIэщIэкI.
Я гъуэгуанэм ахэр щыутхъуами,
Гъатхэ уэрэд къабзэр къырагъэкI.

Мамэ

Махуэу услъэгъуауэ сщIэжкъым,
мамэ,

Махуэлыншэу губгъуэм уэ уитащ. 
СабииплI ди гъащIэ телът уи дамэм,
ЩIалэгъуи, дахэгъуи къытщIэптащ.
ЦIыхум яIуэтэж имыIэу гъунэ
Уи щIалэгъуэм щIыгуу уэ блэжьам,
Мы дуней хъурейм хуэдэ хъуну
Къэплъытэжрэ ар зэхэплъхьэжам.
Жэщым унэм уэ укъекIуэлIэжым - 
Дыжэ, жьыщIэ, ухуэн вакъэнжьей…
БгъэкIэрахъуэ гъущI щхьэл

Iэрыхьэ жэм
Зауэм тIиха адэр къыбдигъейт.
Гъаблэм, зауэм, узым уэ фызабэр
IэпщэкIэ уи закъуэу уебэнащ.
СабииплIым папщIэкIэ хьэзабу
ГъащIэм хэлъа псори уэ пшэчащ.
Гъатхэ пшыхь дахащэщи,

бжэщхьэIум
НакIуэ, мамэ, щэхуу дытегъэс.
Мамэ, етIысэхи, сынолъэIур,
Мы си дамэм уи щхьэ тхъуар

къегъэщI.

И гуащIэр инт, и гъащIэ 
гъуэгуанэр кIэщIт

ШЭРДЖЭС тхакIуэ, усакIуэ цIэрыIуэ Дыгъужь 
 Къурмэн псэужамэ, шыщхьэуIум и 13-м  и ныб-
жьыр илъэс 80 ирикъунут. Илъэс 43-рэт абы гъа-
щIэу къыхуиухар - 1984 гъэм фокIадэм и 20-м ду-
нейм ехыжащ. Ауэ хузэфIэкIащ лъэпкъ литера-
турэм хэлъхьэ ныгъэшхуэ хуищIын. 

МыкIуэдыжын  лъэужь
ТХАКIУЭ, усакIуэ цIэрыIуэ Дыгъужь 

Къурмэн яхэтащ хамэ къэралхэм 
щыпсэу ди лъэпкъэгъухэм япэу за-
пызыщIахэм. Хэхэс гъащIэм теухуауэ 
абы итхащ усэ зыбжани: «Тыркум 
щыпсэу адыгэм и гупсысэхэр», «Тен-
джыз фIыцIэр», «Сыфлъыхъуащ», 
нэгъуэщIхэри. Ди лъэпкъэгъу хэхэс-
хэм яхуэтхэрт, я гур къиIэтырт. 

Адыгэ  лъэпкъ  гупсысэр, хэкум    
 хуиIэ лъагъуныгъэр къыхощ Ды-
гъужь  Къурмэн и IэдакъэщIэкI 
 дэтхэнэми. СатыриплI фIэкIа мыхъу 
и усэм абы къыщигъэлъэгъуащ 
 образ хъарзынэ: адыгэм и жьыр 
 нэхъ ину къыщIихумэ, езым и «ма-
фIэр нэхъри гуащIэу зэ щIэп-
лъэнущ»,  адыгэм  папщIэ ямы -
гъэп сэумэ, «адыгэм папщIэ зи-
гъэлIэнущ». Адыгэ лъэпкъым теу-
хуауэ  итхахэм  я мызакъуэу, 
Къурмэн еш имыщIэу телэжьащ 
 дунейм тепхъа ди лъэпкъыр зэ-
щIэкъуэ жыным, зы гупсысэм хуэу-
нэтIыным. Аращ  Дыгъужьым и Iэ-
дакъэщIэкIхэм  Адыгейми, Къэ-
бэрдейми, Тыркуми, Абхъазми, 
Иор даниеми къыщы щIэуп щIэу, 
езыми сэлам гуапэ къыхуагъэхьу 
дунейм щIытетар.

Нэхъыжьхэм ящIэжыр Совет зэ-
маным тхакIуэхэм цIыху лэжьакIуэм 
нэхъ  гулъытэ  хуащIын  хуейуэ  пар-
тым къызэригъэуву щытар, уеблэмэ 
«план къытралъхьэу» къэплъытэ 
 хъунут. «Производственная тема» зы-
фIащамкIэ (нобэ тхакIуэхэм ящы-
гъупщэжащ а темэр, цIыхур лэжьэн 
зэрыхуейр телевизорым къитхэми 
хэтыжыххэкъым, я зэш трагъэун за-
къуэ щхьэкIэ дунейм къытехьауэ куэ-
дым яфIощI).

Дунейпсо литературэм ухэплъэмэ, 
усакIуэ, тхакIуэ куэд псэуащ зытет-
хыхь Iуэхур фIэщхъуныгъэ хэлъу 
 къагъэлъэгъуэн щхьэкIэ IэщIагъэ 
гугъу хэм зыхуагъасэу. Золя Эмиль, 
псалъэм папщIэ, фIамыщI къы-
щIэзыххэм теухуа роман итхыным 
ипэкIэ шахтхэм мызэ-мытIэу щIы-
хьащ, Ибсен Генрик лэжьапIэ зыб-
жанэ ихъуэжащ. Апхуэдэт Горький 
Максим.

ЗыкъомкIэ абыхэм ещхьт Ды-
гъужь Къурмэни. Курыт еджапIэр 
къимыух щIыкIэ мэлыхъуэу илъэ-
ситI лэжьащ, балигъ  хъуа иужькIэ,  
блынзэтелъ хьэу, штукатурщикыу 
щытащ. Москва Литературэ ин-   
с титутыр къыщиухри, «джанэ къаб-
зэхэм» ярихэтыну къу лыкъу зыбжа-
ни иIащ: «Ленин нур»  газетым и 
 корреспонденту, радиом, ТхакIуэ-
хэм я зэгухьэныгъэм и къу лы-
къущIэу, тхылъ щащэ тыкуэн нэхъ    
ин дыдэу Черкесск дэтым и уна -         
фэщIу щытащ, ауэ Къурмэн а псор 
IэщIыб  ищIри,  Химзаводым  и  
хьэлъэзехьэу  илъэс куэдкIэ лэ-
жьащ, фIыуэ цIыху къызэрыгуэкI-
хэм къалъагъуу, пщIэнтIэпсым и 
 уасэр ищIэу. А псор сэбэп къыщы-
хуэ хъуащ и творчествэм, езы 
 Къурмэн и хъэтI, и тхэкIэ, и дамы-
гъэ зэригъэпэщыжынымкIэ. Тха-
кIуэм и поэмэхэр, повестыр, ро-
маныр зэриухуэм фIэщхъуныгъэ 
хэлъщ, сыту жыпIэмэ езым гъащIэр 
зищIысыр игъэващи, ар зэрищIэр 
хъыбаркIэкъым, атIэ и нэкIэ илъэ-
гъуахэмкIэщ, и псэмкIэ зыхищIа-
хэмкIэщ.

Къэтщтэнщ Къурмэн и «Iэсхьэд и 
къафэ» поэмэр. Iуэхур щекIуэкIыр 
бэзэрырщ, зауэм ипэ зэманщ. Бэ-
зэрым темылъ щыIэкъым. «Ей, ма-

1956 гъэм Дыгъужь Къурмэн къуажэ еджапIэм 
классиблыр къыщеухри, Iэщыхъуэу колхоз губ-
гъуэм йохьэ. 1958 гъэм колхоз правленэм и жэр-
дэмкIэ щIалэщIэр Черкесск къалэм ухуэныгъэм- 
кIэ и училищэм ягъакIуэ. Училищэ нэужьым къуа-
жэм къегъэзэжри, ухуакIуэу мэлажьэ. ЩIэныгъэм 
зи гур ета ныбжьыщIэм, зэрылажьэм хуэдэурэ, 
 гъунэгъу къуажэм кIуэурэ, епщIанэ классыр къы-
щеухыж.

1960 - 1963 гъэхэм дзэм ираджэри, тырку гъу-
напкъэм деж къулыкъур щрехьэкI, абдеж къы-
щыдагъэкIыу щыта «На рубежах Родины» газе-   
тым и корреспондент мэхъу, и япэ усэхэри къытра-
дзэ.

Дзэ нэужьым Дыгъужьым щалъхуа Хъумэрэ-
ныжь къуажэм къигъэзэжу, Iэхъуэ башыр къищ-          
тэжами, дэзыхьэха тхэн IэщIагъэр IэщIыб ищIыр-
къым. И зэфIэкIым гу къылъатэри, Къэрэшей-   
Шэржэсым и ТхакIуэхэм я зэгухьэныгъэм 1965    
гъэм еджакIуэ ягъакIуэ Москва, Горький Максим и  
цIэр зезыхьэ  Литературэ институтым. Ар щоджэ 
урыс тхакIуэшхуэ Смирнов С. В. и семинарым. Ин-
ститутым щекIуэкI жылагъуэ Iуэху гъуэхэм жыджэру 
зэрыхэтыр къалъытэри, адыгэ щIалэр абы партым 
щыхагъэхьэ, курсым и старос тэуи хах.

Институт нэужьым Къурмэн IэнатIэ зэхуэмыдэ-
хэм пэрытащ: «Ленин нур» газетым, радиом, тхылъ 
 щапIэм. Уеблэмэ хьэлъэзехьэу Химзаводым щы-
лэжьащ. Сыт хуэдэ IэнатIэ пэрытами, абы и гур, и 
псэр нэхъ зэтауэ щытар литературэрт.

Къурмэн и тхылъ зыбжанэ дунейм къытехьащ: 
адыгэбзэкIэ Черкесск къыщыдэкIащ «Псыжь и 
 толъкъунхэр» (1968), «Кърухэр» (1970), «Ди 
гухэлъхэр» (1974), «Тхьэрыкъуэхэм  я  къафэ» (1989), 
«Гъатхэ бзухэр» (1993) усэ тхылъхэр. И прозэм 
 щыщу къыдэкIащ: «ТехьэпщIэ» повестыр (1976), 
«Бжьыхьэ псыдзэ» романыр (1983).

1973 гъэм Москва «Советская Россия» тхылъ 
 тедзапIэм урысыбзэкIэ къыщыдэкIащ «Журав-
ли» усэ тхылъыр. Къурмэн и тхыгъэхэр ди 
 къэралым щыпсэу лъэпкъ зыбжанэм я бзэхэмкIэ 
зэра дзэкIащ, и усэхэм макъамэ щIалъхьащ. 

Дыгъужь Къурмэн и тхыгъэ нэхъыфIхэм хаб-
жэ Октябрь революцэ нэужьым адыгэ къуа-
жэхэм я псэукIам тепсэлъыхьыж, адыгэ тхыдэм 
нэхъ тегъэщIа «ЩIымахуэ лэгъупыкъу» ро-
маныр. Езыр  дунейм темытыжми, и Iэдакъэ-
щIэкIхэр нобэрей тхылъеджэм зэрыфIэгъэ -
щIэгъуэныр къалъытэри, романыр щIэрыщIэу 
къыщыдагъэкIыжащ Къэ рэшей-Шэрджэс Рес-
публикэм и къэрал тхылъ  тедзапIэм. Ар и 
щыхьэтщ тхакIуэм и гупсысэр зэманым зэ ры дэ-
мыкIуэдыжам.

2020 гъэм Черкесск къы щыдагъэкIащ и Iэда-
къэщIэкIхэмрэ  тха кIуэм  теухуа   гукъэ кIыж-
хэмрэ щызэхуэхьэса тхылъих. Абыхэм еджэну 
 дэтхэнэми псэкIэ зэхищIэнущ Дыгъужь Къур-
мэн ди лъэпкъым дежкIэ зищIысар.

НАФIЭДЗ  Мухьэмэд.

мы рыгъэр анэ бгъафэщ. Абы дэтхэ- 
нэ цIыхури хуейщ», - жеIэ усакIуэм. 
Поэмэм къыщыIэта гупсысэхэр къэ-
зыIуэтэж лIыхъужьым бэзэрыр къы-
зэ хекIухь, абы зэхехыр адыгэ пшы-
налъэ дахэм и макъамэ:

Макъамэр пфIощI бэзэрым щIиф,
Зэми жьэражьэу хьэуа бампIэм 
Жьы щIыIэтыIэу ар къыщIиху. 
ЦIыху минхэм сэ сакIуэцIрокI,
Iэсхьэд и къафэр пшынэм къокI.
Сюжетыр пыщIащ Iэсхьэдрэ абы                 

и щхьэгъусэ Мардиерэ. Iэсхьэд мэ-
къуауэ гупым я пашэщ, ар лэжьа- 
к Iуэш хуэщ, зыгъэпсэхугъуэм дежи 
цIыхухэм къахощ и къэфэкIэ дахэм-
кIэ.  Мардие  пшынауэ  Iэзэщ. Ды-
гъужь Къурмэн а зэманыр къегъэ-
лъэ гъуэж  фIэщхъуныгъэ хэлъу,            
цIы хухэр лэжьакIуэ кIуэхэрт уэрэд 
жаIэу, апхуэдэуи къуажэм къыды-
хьэжырт. Мардие и пшынэм гугъу 
ехьахэм «псэщIэ къахилъхьэжырт», 
«фызхэми гущэ щIаупскIэрт пшы-         
налъэм техуэу». ГъащIэ дахэм и теп-
лъэр зы махуэ гуэрым екъутэ  шум          
къихьа хъыбарым. Шым и лъакъуэм 
ищI макъыр «автомат уэкIэм ещхьт», 
щыблэм хуэдэт къихьа хъыбарри: 
 «Зауэ». Iэсхьэд зауэм хокIуадэ.
Илъэсхэр макIуэ, Мардие къыхуэнэр 
«Iэсхьэд и къафэрщ».

Зи щхьэр тхъуа, зи ныбжьыр 
хэкIуэта фызабэм зы махуэ гуэрым 
пшынэр бэзэрым  ехь,  абы ще-
гъэбзэра бзэ.  Пшынэм  и  уасэм Iэ-
джи къыщIоупщIэ, япхъуэтэну 
хьэзырщ, ауэ ищэркъым. Къы щIэуп-
щIэхэр пшынэм зэреуэм кIэлъоплъ, 
«Пшынэм уасэ иIэкъым, ар гъащIэ 
пэлъытэщ, мы пшыналъэр  екIуу              
къизыгъэкIым  тыгъэ хуэсщIынущ»,          
- яжреIэ. Зы хъы джэбз  цIыкIу  и  
адэшхуэр  и  гъусэу  къы Iуохьэри, 
«Iэсхьэд  и  къафэр»  Iэзэ  дыдэу                
кърегъэкI. Мардие хуогуфIэри 
пшынэр абы ирет, Iэсхьэд щхьэкIэ 
иуса къафэм, езы Iэсхьэд  хуиIа                       
лъагъуныгъэм и фэеплъу, мы пса-
лъэхэри щIегъу:

Си пщащэ цIыкIу,
иджы мы пшынэр, 

Уи джэгу хыхьэгъуэщи, ууейщ,
Мы къафэм текIуэныгъэ иныр 
ИрибгъэлъапIэу тет дунейм.
Поэмэм и кIэухым философие 

 гуп сыси  щIэлъщ: лъагъуныгъэр щIэб-
лэ къэс зэIэпах, зи насып къэкIуэ-
гъуэхэм къыхуагъанэ гурыщIэ да- 
хэщ, цIыхубэ мылъкущ. Мы поэмэми, 
«Нэгъуей шыхъуэхэр» поэмэми, и 
усэхэми Дыгъужь Къурмэн къыщи-
гъэсэбэпащ эпитет щIэщыгъуэхэр, 
 зэгъэпщэныгъэ шэрыуэхэр, мета-
форэ гукъинэжхэр. И прозэми и усэ-
хэми псалъэ къыщигъэсэбэпхэм я 
куэдагъым гу лъумытэу къанэркъым. 
Бзэм елэжьхэм къыщагъуэтынущ 
адыгэбзэм и жыIэкIэ гъэщIэгъуэн 
 Iэджи. Псом хуэмыдэу пейзажыр 
 къэгъэлъэгъуэным хуэIэзэт Къурмэн. 
«Соплъэ къуршымкIэ» усэм щыщ 
 сатыр зыбжанэ къэтхьынщ:

Къуршыжь бэмпIахэм ягу
хэхъуэнущ, 

Уэшх щIыIэтыIэкIэ затхьэщIынущ. 
Нэхъыжь-нэхъыщIэкIэщи хабзэр, 
НапэIэлъэщI пшэ хужьыр бгым 
НызэIэпахыурэ къабзабзэу
Уэшхым иужькIэ залъэщIынущ.
АдэкIэ «жыгхэр уэшх ткIуэпскIэ» 

 (гуфIэгъуэ нэпскIэ къригъэкIыу) зыр 
адрейм хуэгуфIэнущ,

«Псыкъелъэ иныр зи жьакIэхуу, 
Бгы дадэр псыхъуэм къыдэплъэ-

нущ».
Мы  дуней  тхъэжыгъуэм «пащIэ-

IуантIэу» хуегъэувыжыр и къуажэ 
 Хъ у мэрэныр, «Тхьэм и гуфIакIэм 
 дэ сым ещхьу» а псыхъуэр зыгъэда-
хэр. Дунейм и щытыкlэр lэзэу пса-       
лъэ сурэткlэ къегъэщlыр усакlуэм: 
«Мазэр изу къыщlэкlащи, зыхуе-
гъафlэ пшэм. Гъащlэр гъащlэкlэ 
гъэнщlащи, и гуфlэгъуэщ пшэм.

Къурмэн, ищхьэкIэ зэрыжысIащи, 
Псыжь и образыр гуэхыпIэ имыIэу 
 хиухуэнащ итха псоми, а псым «нэ-
хъыжьыгъэр» хуагъэфащэ Инжы -         

джитIми, Уарпи, Лаби, абы йоджэ             
«ди Псыжь-гъуэмылэжь»-кIэ. Уса-
кIуэм Псыжь «Iэ къыхуещI» и толъ-
къунхэмкIэ. Псыжь и образыр хэтщ 
Дыгъужь Къурмэн уэсят пэлъытэу 
 итха «ЛъэIу»-ми. УсакIуэм жеIэ  «зы 
махуи пщIэншэу зэримыгъакIуэр», 
«лэ жьыгъэр псом япэ зэрыригъэ-
щар», «лъэпкъым и адыгагъэр дэ-           
ни щигъэлъапIэу къызэрекIуэкIар, и 
къару зэрыщымысхьар» (нэгъуэщI 
Iуэху  илэжьахэри  къребжэкI). ЦIыху 
псоми яIэщ пIалъэ, бгыжьхэм ис 
жьындур къеджэмэ, зы лъэIукIэ къа-
нэхэм зыкъытхуегъазэ:

Уэ сынолъэIур, къуажэм
и нэхулъэм

Щыщ тIэкIукIэ си хьэдащхьэри
 гъэпскIыж,

Хъумэрэныжь и уафэм
ит пшэ хужьхэм 

Щыщ тIэкIу джэбыну уэ къызэтыж.
Си Iеи, си фIи зыми жремыIэ, 
Ефэнды гуэри тхьэ схуремылъэIу,
Си кхъаблэр зыхьхэр тIэкIу

 фызэтеувыIи,
Сэ си хьэтыркIэ Псыжь уэр

 фыщIэдэIу.
Къурмэн псом хуэмыдэу къехъу-

лlэрт пейзажым теухуа лирикэр. Зы 
строфа къыхэтхынщ «Гъатхэ махуэм» 
усэм:

Дыгъэр быдэу щlым и lупэм 
Уафэм къыlуилъхьащ, 
Щlылъэр нур-быдзышэ хуабэм
Зигъэнщlыху ефащ. 
Гъатхэм теухуа нэгъуэщl усэ къы-

дощтэри, гуфlэгъуэр «къраш бзухэ-
ми, мэзми, абыхэм джэгу ящlыр,  
кхъу жьей хужьыбзэр «нысащlэу 
итщ утыкум». Гуэдз хьэсэм еплъу-
рэ, усакlуэм упщlэ зыхуегъэув:          
«Рояль мы ди щlыр? Хьэмэ 
пщlыхьэпlэ?.. Къыпфlощl щхьэ-
мыж хэр цlыхум и lэпэу, ныбгъуэ 
 макъамэр къраш!».

Философие гупсысэ зыщlэлъ усэ 
кlэщlхэри иlэщ Дыгъужь Къурмэн. 
Апхуэдэщ сатыриплl хъу «Хабзэр 
 хабзэщ» зыфlищар:

Хэти ещlэ, хабзэр хабзэщ, 
Хъуэхъум хъуэн щlагъужкъым. 
Фlыуэ ялъэгъуа хъыджэбзым 
Пылъхьэ хуалъыхъуэжкъым.
Удэзыхьэх,  гум къинэж лъагъу-

ныгъэ усэхэм ящыщ куэд итхащ 
 Къурмэн. Апхуэдэщ: «Напlэ lэтыгъуэ 
телъыджэ» (Пушкин А. и усэ цlэрыlуэр  
и тегъэщIапIэщ). «Дзыхь къыс хуэп-
щlынщ», «Си щхьэгъусэ», «Ди гъа-
щlэм папщIэ» зыфIищахэр.

Усакlуэм лъэпкъыр, хэкур фlы ды-
дэу илъагъурт, а лъагъуэныгъэр 
хуэфащэ усэбзэкlэ къигъэлъэ-
гъуащ.    Абы и щыхьэтщ и усэ са-
тыриплlри:

Адыгэм уи жьыр сэ
къысщlихухукlэ 

Сэ мафlэ гуащlэу сыблэнщ.
Адыгэм папщlэ самыгъэпсэумэ, 
Адыгэм папщlэ сылlэнщ.
Дыгъужь Къурмэн Хэкум, адыгэм, 

хабзэм теухуа и усэхэр гукъинэжщ, 
гупсысэ куу зыщlэлъщ. Ахэр ухуащ 
ритм lупщlэкlэ, рифмэ зэщlэжьыуэкlэ, 
макъ зэпэджэжкlэ. Аращ абы и усэхэр 
щIэщыгъуэ, зэгъэщIэгъуафIэ зыщIри. 
А псоми жыдагъэIэ: мыкIуэдыжынщ 
Дыгъужь Къурмэн къытхуигъэна 
лъэужь дахэр.

БАКIУУ Хъанджэрий,
филологие щIэныгъэхэм

я доктор, профессор.

Быдэу IэплIэ
зэдгъэшэкI

Ар сэращ, Къурмэнщ къопсалъэр,
ГуфIэ нэпсхэр къысфIыщIокI.
СыкъэпщIэжкъэ, си щIыналъэ?
Быдэу IэплIэ зэдгъэшэкI!

ПщIэжрэ, сабиигъуэм къуршым
Бжэн игъэхъуу кIэрытар?
Тесу къидыгъуа уанэшым
Нэр темыплъэу блэлъэтар?

Институтым Мэзкуу къалэ
Уэ зэгуэрым ебгъэжьар?
Ар сэращ, сэращ, уи щIалэрщ, 
Еджэн сухри сыкъэкIуэжащ.

Си щIэныгъэр уэ уи бынхэм
Сэ ястынщ щымыIэу хэн,
Уи тхылъ напэу мес мо бгыхэм
УэрэдыщIи сэ пхуистхэнщ.

Пхухэссэнущ жыги гъатхэм,
Нартыху хьэсэхэр пхуэспщIэнщ,
Пхуэзгъэхъунущ уи шы гуартэр
Сыт къыслъысми згъэзэщIэнщ.

Си щIыналъэ, зысхъуэжакъым,
Сэ иджыри сы-Къурмэнщ.
Сыпхуэпэжщи, «маржэ» жаIэм, 
ЗыпхуэсщIынущ сэ къурмэн!

Уэшх нэужьым
ДыкъикIыжырт 
Губгъуэм дызэгъусэу,
Дэ уэшхышхуэм
Дыщыхиубыдам.

Хэмылъыжу щыгъынхэм
Джылъ гъущэ,
ДыкIуэт ди Iэр зэрыдгъэубыдауэ.
А уэшх иныр,
СощIэжыр, тфIэмащIэт,
Дэ дыгуфIэт,
Ину дыдыхьэшхт,
IэгукIэ къэдубыдурэ
ТкIуэпс пIащэр,
Уэрэ сэрэ 
Тыгъэу зэIэпытхт.

Уэшх нэужьым
Сэ уэ сыныщоплъым, 
Щхьэц баринэм
ТкIуэпсхэр пылыдыкIт.
Пщэдджыжь розэу
Уэсэпсыр зыпылъым
А дакъикъэм
МинкIэ уедэхэкIт.

Гъатхэ жэщым

Гъатхэ жэщым
Услъагъуну
СынэкIуат фи дей.
Уэздыгъэншэт,
Щэхут фи унэр, 
IэфIу хъунт ужей.
ЩIэзгъэкъуауэ щхьэм Iэдакъэр,
Уэрамыбгъу сэрейм
СыщIэсащ, нэхущ 
Адакъэр 
Iуэху ещанэрейу.
Зэ гъунэгъуу 
Фэ фи бжыхьым 
СынекIуалIэм сфIэщIт,
Сыныхыхьэу уэ уи 
ПщIыхьым,
Уи нэгум сыщIэт.
Вагъуэ ижыр щIым
Къэмысу
Сэ къэзгъэувыIащ,
Даущ иримыгъэщIыну
Абы селъэIуащ.
Гъатхэ жэщым 
Услъагъуну 
СынэкIуат фи дей. 
Уэздыгъэншэт,
Щэхут фи унэр,
IэфIу хъунт ужей.

Ужьыхыжам

Хьэуэ, ущIэмыупщIэ
Ужьыхыжа жьэгум:
Сахуэ яжьэ щIыIэр
Кърипхъэнщ уи нэгум.

Усыгъэхэр

ЩIэныгъэлI цIэрыIуэ Абдокъуэ Iэуес и ныбжьэгъу пэжт.

Мы къыдэкIыгъуэм елэжьахэщ: жэуап зыхь 
 сек ретарым и къуэдзэ ДыщэкI Соня, редак-
тору Жыласэ Заурбэч, корректорхэу Инэро-
къуэ Азэмэт (1, 2-нэ нап.), Нэужьокъуэ Заирэ 

Къэбэрдей-Балъкъэрым 
футболымкIэ и чемпиона-
тым и епщыкIутIанэ джэгу-
гъуэм Тэрч къалэм щы зэ-
хуэзат зэхьэзэхуэм пашэ-
ныгъэр щызыIыгъхэр.

Джылахъстэнейдэсхэм 
яхуе блэгъат зэпеуэ зыбжа-
нэм (УФ-м и ещанэ диви-
зионым, КъБР-м и кубо-
кымрэ зэхьэзэхуэмрэ, Сту-
дент лигэм) ехъулIэныгъэ 
иIэу хэт, нэгъабэ ди респуб-
ликэм и чемпион хъуа Прох-
ладнэ и «Энергетик»-р. Абы 
текIуэмэ хэгъэрейхэм я па-
шэныгъэр ягъэбыдэнут, 
къы хагъащIэмэ - зылъэщIа-
гъэхьэнут. ТIури къэхъуа-
къым: зэIущIэр зэрытемы-
гъэкIуауэ иухащ икIи щхьэж 
и пIэм къинэжащ. Очко 
яфIэкIуэдахэр къэп лъы тэ-
мэ, «Тэрчыр» зы очкокIэ 
«Энергетик»-м япэ зэритщ. 

Апхуэдэ дыдэщ Псынэ-
дахэ и «Родник»-м и Iуэхури, 
иджыри къэс зыри къы пэ-
мылъэщауэ, Кэнжэ къуа-
жэм бжыгъэшхуэкIэ япэу 
къыщыхагъэщIами. 

Хуабжьу зыпэплъа зэIущIэ 
Ислъэмей щекIуэкIащ. Абы 
щыхьэщIащ я гъуэнэгъу 
ХьэтIохъущыкъуейм и фут-
болистхэр. АрщхьэкIэ япэ-
рей зэпэщIэтыныгъэ гуа-
щIэр иджы щыIакъым. Жэ-
уапыншэу топиплI я хьэр-
хуэрэгъухэм худагъэкIри, 
хэгъэрейхэр текIуащ. Нэ-
хъапэм зэкIэлъхьэужьу 3 
къыхагъэщIа ислъэмейдэс-
хэр иджы апхуэдиз ды дэрэ 
текIуэжащ икIи я Iуэхухэр 
ирагъэфIэкIуэжащ.

Зэрихабзэу, Нарткъалэ и 
«Нартыр» бжыгъэшхуэ за-
щIэкIэ къыхагъэщIащ. Ику 
иту зэIущIэ къэс абы и гъуэм  
топих къыдагъэкI икIи джэ-
гугъуэ 13-м псори зэхэту на-
гъэсащ 82-м. Апхуэдэурэ 
екIуэкIмэ, зэи къэмыхъуа 
телъыджэ КъБР-м и чемпи-
онатым щыIэнущ.

АдэкIэ щыгъуазэ фы хуэт-
щIынщ Къэбэрдей-Балъ-

Мы тхыгъэм и псалъащхьэр япэу щызэхэсхар Ды-
гъужьокъуэ Iэмин жиIэущ. Хэхэсхэм ящыщу арат 
япэ дыдэу Хэкум къэзыгъэзэжар. 1966 гъэм уи лэ-
жьапIи псэукIэ зэбгъэпэщари Иорданием къыщыб-
гъа нэу, уи унагъуэр къепшэжьэн жыхуэпIэр лIыгъэ 
зепхьа пэлъытэт. Нэр зытемыплъам псэр хуеIэ 
щхьэкIэ, езыри Iэнкунт къыпэплъэр ищIэртэкъыми. 
«Налшык жыжьэу къэслъагъумэ, къэсщIэнщ ар 
псэупIэ пщIы хъунрэ мыхъунрэ, жесIэрт си щхьэ-
гъусэм. Абы дыкъоблагъэри - пщIыпщIырт. - Уэлэхьи, 
жысIащ, - де хъулIэжам. Нэху здэщыIэм гъащIи 
щыIэщ».

- IЭМИН жиIар гъуэгум епхауэщ сигу къыщIэкIыжар. 
Гъуэгу здэщыIэм, гъащIи щыIэщ. А гъуэгур цIыхум и 
тыншыпIэм тещIыхьамэ, ди щIыналъэм зиужьынымкIэ 
хэкIыпIэщ. Абы и лъэныкъуэкIэ ехъулIэныгъэфIу къэп-
лъытэ хъунущ федеральнэ, муниципальнэ гъуэгу 
куэдыр зыхуей зэрыхуагъэзар. Мы Iуэхум и етIуанэ 
Iыхьэу жыпIэ хъунущ цIыхухэр зэрызекIуэ транспорт 
зэмылIэужьы гъуэхэр «зы билеткIэ» зэрызэрапхыр. 
Урысейм и дэнэ щIыпIи къикIыу Кавказ Ищхъэрэм 
 къакIуэхэр «къыщеувэхыр» Минеральнэ Псыхэмрэ Мэ-
хъэчкъалэрэ я аэропортхэмрэ Невинномысск, Мине-
ральнэ Псы гъущI  гъуэгу станцхэмрэщ. «Зы билет» зы-
Iыгъыр ирежэщ, иремахуэ, гугъу емыхьу нагъэсынущ 
здиунэтIам, кхъухьлъатэм и къэтIысыгъуэм, мафIэгур 
къыщысым (щытелъэтыкI, щежьэ зэманри апхуэда-
бзэу) автобус текIыгъуэр ирагъэхьэлIащи. Псалъэм 
 папщIэ, Iуащхьэмахуэ лъапэ, Домбай, Архъыз, Чер-
кесск, Карачаевск, Дагъыстэным и Избербаш, Дер-
бент къалэхэм къэкIуэну хуей зып лъы хьакIуэм и унэм 
щIэсу къищэхуфынущ и гъуэгуанэм  къыщигъэсэбэпыну 
транспорт зэмылIэужьыгъуэ псоми тыншу, ежьэн 
хуэмейуэ и Iуэхур зэпызыщIэну «зы билетыр». 

Ди щIыналъэр фIыуэ зымыцIыхухэм я дежкIэ абы 
мыхьэнэшхуэ иIэщ, шынагъуэншагъэм тепщIыхьми уа-
сэр къэплъытэми. Къапщтэмэ, иджыри къэс зэрыщыта-
ращи, Москва къикIыу Iуащхьэмахуэ лъапэ къакIуэр 
такси итIысхьэн хуей хъурт, таксистым къыщIигъэлъэ-
нумкIэ езыр хуитыжу. Ар зыфIэлъапIэр автобус щы-
текIынум ежьэн хуейт. Иджы, зэрыжытIащи, аэропорт-
хэмрэ гъущI гъуэгу станцхэмрэ автобусыр тету кхъухь-
лъатэри ма фIэгури къос, цIыхур зы транспортым 
 къикIыу адрейм итIыс хьэн хуэдэу. Ар дуней псом къы-
щагъэсэбэп лэ жьэ кIэщ, зыплъыхьакIуэхэр къыдахьэ-
хыным, сервисымкIэ нэ гъуэщIхэр зытрамыгъэкIуэным 
теухуауэ.

Пашэхэр Тэрч
щызэрытегъэкIуакъым
къэрым футболымкIэ и 
чемпионатым и зи чэзу зэIу-
щIэхэм къарикIуа бжыгъэ-
хэм: епщыкIутIанэ джэгу-
гъуэ - «Эльбрус» (Тырныа-
уз) - «Ислъэмей» (Ислъэ-
мей) - 2:5, «Спартак-Д» 
(Нал шык) - «Шэрджэс» 
(Шэ джэм) - 4:5, «Шэ-
джэм-2» (Шэджэм ЕтIуанэ) 
- «Псыгуэнсу» (Псыгуэнсу) - 
4:2, «Кэнжэ» (Кэнжэ) - 
«Родник» (Псынэдахэ) - 4:0, 
«Урыху» (Урыху) - «Нарт» 
(Нарткъалэ) - 7:3, «Тэрч» 
(Тэрч) - «Энергетик» (Прох-
ладнэ) - 1:1, «Малка» (Мал-
кэ) - «Шэрэдж» (Старэ Шэ-
рэдж) - 5:3, «ХьэтIохъущы-
къуей» (ХьэтIохъущыкъуей) 
- «ЛогоВАЗ» (Бабугент) - 
3:2; епщыкIущанэ джэгу-
гъуэ - «Родник» - «Урыху» - 

3:1, «Спартак-Д» - «Малка» 
- 2:5, «Энергетик» - «Шэр-
джэс» - 7:0, «Нарт» - «Тэрч» 
- 0:6, «Ислъэмей» - «Хьэ-
тIохъущыкъуей» - 4:0, 
«Псы гуэнсу» - «Эльбрус» - 
2:0, «Шэрэдж» - «Шэ-
джэм-2» - 4:1.

ДызыхуэкIуэ щэбэтымрэ 
тхьэмахуэмрэ зи чэзу джэ-
гугъуэм щызэIущIэнущ: шы-
щхьэуIум и 14-м - «Малка» - 
«Энергетик», «Шэджэм-2» - 
«Спартак-Д», «ХьэтIохъу-
щыкъуей» - «Псыгуэнсу», 
«Кэнжэ» - «Ислъэмей»; шы-
щхьэуIум и 15-м - «Урыху» - 
«Тэрч», «Шэрджэс» - 
«Нарт», «Эльбрус» - «Шэ-
рэдж», «Род ник» - «Лого-
ВАЗ» командэхэр.

ХЬЭТАУ Ислъам.

Налшык дэт «Джи Бар Нальчик» щхьэц 
щIэщапIэхэм иджыблагъэ щекIуэкIащ 
щхьэц тыным ехьэлIауэ псапэ зыпылъ 
Iуэху.

АБЫ и къызэгъэпэщакIуэщ «М Драйв» 
жылагъуэ зэгухьэныгъэм и унафэщI, во-
лонтёр, «Уэ дунейр пхузэхъуэкIынущ» фIэ-
щыгъэм щIэту Рук Маргарет илъэситI 
ипэкIэ къыдигъэкIа тхылъым дуней псом 
щыщу ихуа ныбжьыщIэ 57-м ящыщ Белых 
Денис.

Илъэс 18 щрикъум жэрдэмщIакIуэм япэу 
лъы, плазмэ, тромбоцит, уеблэмэ къупщ-
хьэ куцI итын щIидзащ. ЩIалэм сыма-
джэхэм зэрадэIэпыкъун зы Iэмали къи-
гъанэркъым. Абыхэм ящыщ зыуэ къелъытэ 
щхьэц тынри.

Щхьэцыр щыIах щIыпIэхэр къыщызэ-
рагъэпэщащ Урысейм и къалитхум: Моск-
ва, Воронеж, Новгород Ищхъэрэ, Красно-
дар, Налшык. Псоми ящIа гъэтIылъыгъэхэр 
Налшык щызэхуахьэсынурэ, узыфэхэм я 

зэранкIэ зи щхьэцыр пIалъэкIэ е игъащIэ-
кIэ зыфIэкIуэдахэм парикхэр щыхуащIу Ве-
ликобританием куэд щIауэ щы ла жьэ фон-
дым ирагъэхьынущ, иужькIэ дуней псом 
ахэр пщIэншэу щызэбграгъэхын папщIэ.

- Узыфэхэр дымыгъэхъужыфми, ды-
хуейщ зигу къыдэмыжхэм я узыншагъэр 
зэтеувэжыху я гукъыдэжыр къэзыIэтын 
Iуэху гуэрхэмкIэ защIэдгъэкъуэну, - жеIэ 
 Денис.

Мы Iуэхур щекIуэкIа махуэм Налшык къы-
лъысу цIыху 15-м, псори зэхэту Урысейм 
цIыху 70-м, я щхьэцхэр прагъэупщIри ятащ. 
КъызэгъэпэщакIуэм и мурадщ мы Iуэхур 
мазищ къэс зэ иригъэкIуэкIыну. Псапэ 
пщIэныр шэч хэмылъу хъарзынэщ, ауэ 
щхьэцым теухуауэ Кавказым щыпсэу 
лъэпкъхэм къадекIуэкI хабзэхэр къэп лъы-
тэмэ, а Iуэхур куэдым даIыгъынри, зытхэм 
я щхьэцыр Инджылызым нэс ямышэу, 
 Урысейм апхуэдэ IэщIагъэлI имысыжынри 
зэхуэдэу фIэщщIыгъуейщ.

ШЭРЭДЖ Дисэ. 

Я щхьэцхэр ят

Путин Владимир Iэ щIидзащ цIыхухэм 
тхыдэмкIэ щIэныгъэ яIэным телэжьэну 
комиссэ къызэрагъэпэщыным теухуа 
унафэм. УФ-м и Президентым и дэIэпы-
къуэгъу Мединский Владимир зи пашэну 
комиссэм хэтынущ IуэхущIапIэ зэ мы-
лIэу жьыгъуэхэм я лIыкIуэхэр.

IУЭХУР зытеухуар Урысей Федерацэм и 
пщIэмрэ и сэбэп зыхэлъымрэ нэгъуэщI-
хэм хэутэн емыгъэщIыным, ди цIыхухэр 
къэралым и тхыдэм щыгъуазэу, я псалъэ 
жаIэфу щытыным хуегъэджэнырщ, хуэ-
гъэIущынырщ.

Комиссэм хэтхэм я нэIэ трагъэтынущ 
тхыдэр щхьэж и сэбэп зыхилъагъуэкIэ зэ-
рамыдзэкIыным, апхуэдэ зыщIэхэм я лэ-
жьыгъэр зэпкърахыным. Къинэмы щIа уэ, 

комиссэм игъэбелджылынущ Урысейм 
щагъэлъапIэ махуэхэр мыхьэнэншэу къы-
щIезыгъэдзыну хэтхэм уазэры пэ щIэты-
фыну лэжьыгъэр. Ауэ комиссэм и къалэн 
нэхъыщхьэ дыдэу щытынур щIэ ныгъэм, 
щэнхабзэм, къэрал унафэр зы IэщIэлъ 
IуэхущIапIэхэм тхыдэм хуаIэ бгъэ дыхьэ-
кIэр, абы теухуауэ ирагъэкIуэкI лэ жьы гъэр 
зы пщалъэм иту къызэгъэпэ щынырщ.

Ди цIыху пажэхэм, тхыдэтххэм куэд 
 щIауэ жаIэ школхэм тхыдэмкIэ зэрыщра-
гъаджэ тхылъхэр зы гупым зэдатхауэ 
зэщхьу щытын хуейуэ. Иджы абы зы 
унафэ игъуэтыну къыщIэкIынщ, ауэ ад-
рей дерс хэмкIи зэрырагъаджэхэр зы 
 къупхъэм  къигъэкIын хуейт, курыт еджа-
пIэр щIэныгъэм и лъабжьэу зэры щытым 
тепщIыхьмэ.

Тхыдэм  пщIэ  хуащIу

Медицинэ щIэныгъэхэм я 
кандидат, цIыхур узыншэн 
пап щIэ ищIапхъэхэм теухуауэ 
тхылъ зыбжанэ зытха, Интер-
нетымкIэ зи дерсхэм уедэIуэф дохутыр 
Шишонин Александр фо шыгъу узым 
теухуауэ жиIам фыщыз гъэ гъуэ зэну сы-
хуейт, ар зэрыетам тесщIыхьу. Абы 
 къинэмыщIауэ, лъэхъэнэм и узы фэхэм 
Шишониным яхебжэ лъыр дэуеин-ехы-
ныр, гу-лъынтхуэ, къупщхьэ зэрытыпIэ, 
лъынтхуэ узыфэхэр.

ДОХУТЫРЫМ зэрыжиIэмкIэ, скальпел-
рэ хущхъуэкIэ мы узыфэхэм уатекIуэну-
къым, бгъэундэрэщхъуэн мыхъумэ. Аращ 
иджыпсту зэсэжауэ дуней псор зрикIуэ 
 гъуэгур. Пэжщ, 2015 гъэм Израилым 
 дунейм хигъэIуащ «диабет второго типа» 
жыхуаIэм и хущхъуэгъуэ къызэригъуэтар. 
Абы щыгуфIыкIар мащIэкъым, цIыхуцIэ 
зиIэм и проценти 10-м ар къызэреузыр 
къэплъытэмэ.

Шишонин Александр жеIэ журт доху-
тырхэм я къэхутэныгъэм щIэ зэрыхимы-
лъагъуэр, езым и клиникэм куэд  щIауэ 
къызэрыщагъэсэбэпыр фошыгъу узым рэ 
лы леимрэ хущхъуэншэу е хущхъуэ  мащIэ 
дыдэкIэ еIэзэныр. СыткIэ ар зэрыщIи-
гъэбыдэр?

ЩхьэкуцIым лъы къыщемэщIэкIкIэ (абы 
къикIращи, лъышэрэ (кислород) и къарур 
къызыхих пкъыгъуэхэмрэ), гур псынщIэу 
егъэлажьэ, жьэжьейм псыр къы щызэ тре-
гъэувыIэ, лъыр дригъэуейуэ пщэ лъынтхуэ 
къузахэм лъыр иригъэкIуэн папщIэ. Ар-
щхьэкIэ щхьэкуцIым лъышэр къомэщIэкI, 
лъыр дэуеяуэ къонэ. Абы къыкIэлъыкIуэу 
гипоталамусым хьэбзэгупэм (поджелудоч-
ная железа) зыкърегъащIэ инсулиным хи-
гъэщIын, глюкагоныр игъэнэхъыбэн зэры-
хуейм теухуауэ. Глюкагоныр - инсулиным 
къыпэщIэт пкъы гъуэщ. Инсулиныр - глю-
козэм клеткэр къыхузэIузых «IункIыбзэщ». 
Клеткэм дежкIэ глюкозэр зищIысыр ма-
шинэм дежкIэ бинзинращ. Ги по таламусым 

и къалэныр къы зэрыгуэкIщ: 
Iэпкълъэп къым лъы шэу хэтыр 
мащIэмэ, къару къезытын 
 къилъыхъуэн хуей мэхъури - ар 

глюкозэращ.
Ди Iэпкълъэпкъым и клеткэхэм я «къа-

рур» IуэхугъуитIым къыхахыф: лъышэмрэ 
глюкозэмрэ. Япэр зи мащIэм етIуанэм - 
глюкозэм - трекъузэ. Аращ къызыхэкIыр 
цIыхур пшэр хъуныр, фошыгъу диабетым 
и етIуанэ лIэужьыгъуэр. 

- Арыншами, махуэ псом детIысэхыр-
къым, жызыIэхэм папщIэ: улъэу джы джэ-
нымрэ лъышэ уи Iэпкълъэпкъым къыхы-
хьэу дакъикъэ 40 нэхъ мыхъуми пщэд-
джыжьыпэм е пщыхьэщхьэм къэпкIу хьы-
нымрэ зыкъым. Iэмал иIэххэмэ, а зэ маныр 
фи щхьэм хуэвгъэтIыгъуэ, фыу зыншэну 
фыхуеймэ. Зэзэмызэм къикIынур ма-
щIэщ, махуэ къэс фызекIуэмэщ сэбэп щы-
хъунур.Медицинэм и зэфIэкIыр ин хъуа-
щи, нэхъыбэрэ дыпсэуну Iэмал диIэщ, ауэ 
абы щхьэкIэ ди узыншагъэм делIэлIэн 
 хуейщ. Мыращ абы теухуауэ жиIэр РАН-м 
и Урал къудамэм и щIэныгъэ центрым и 
унафэщI геронтолог, биологие щIэныгъэ-
хэм я доктор Москалёв Алексей: «ЦIыхур 
илъэси 120-кIэ, уеблэмэ нэхъыбэ псэуфы-
нущ, медицинэм псынщIэу зэрызиужьым 
тепщIыхьмэ, ауэ нобэкIэ илъэс 85-ри 
 на хуапIэщ, узэ рышхэм, узэрыжыджэрым, 
узэрылажьэм, зэрызы бгъэпсэхуфым 
елъы тауэ. Шхэ ным теухуауэ къыхегъэщ 
пщыхьэщ хьэм гувауэ умыш хэмэ зэры-
нэхъыфIыр, ерыскъыр пхуэмыгъэткIуурэ 
щэ мэхъу, жейми уезэгъыркъым, инсу-
линыр мелатониным (жейр IэфI зыщI гор-
моным) зэран  хуохъури. ЩIэх-щIэхыу 
фымышхэ, лып цIэм къы хы хьэ инсулиныр 
куэд зэрыхъум фошыгъу уз къыхокI».

Дохутырхэм жаIэ зэпытщ IэфIыкIэмрэ 
щIакхъуэхэкIхэмрэ дгъэмэщIэн зэры хуейр. 
Ахэр иджы хуэдэу зэмылIэужьы гъуэ куэд 
щыхъуа къэхъуагъэнкъым. Апхуэдабзэуи 
куэдщ сымаджэм я бжыгъэр, ар бали-
гъыуи сабийуи ирехъуи.

Гъавэ щIапIэмкIэ бей Ставрополь щIыналъэм андэгурэр 
(горчица) фейдэуэ къыщалъытауэ хасэ. Абы дагъэу хэлъщ 
процент 37 - 45-рэ, белокыу - 23 - 25-рэ.  КъинэмыщIауэ, андэ-
гурэр - фо пасэу къызыпах къэ кIыгъэщ икIи тонныр сом мин 
45 - 50-кIэ ящэ. Абы къыкIэлъокIуэ былымкъабыстэр (рапс) - 
зы тонныр сом мин 40 и уасэщ. Зыщэр зэрымащIэм, щIэупщIэ 
зэриIэм тращIыхьу, гъэ къакIуэ нэхъыбэу ящIэну я  мурадщ.

АНДЭГУРЭМ щолэжь крайм и район зыбжанэм. Абы и жылэр 
Польшэм, Германием, Бангладеш ирагъашэ. Мы къэкIыгъэм 
къыщIаху дагъэр къагъэсэбэп щIакхъуэ зыгъажьэхэм, фIэIугъэ, 
майонезрэ маргаринрэ зыщIхэм. Ауэ абыкIи иухкъым: меди-
цинэм, парфюмерием (сабын гъэвэнри хэту), щэкIым, фэм 
елэжь IуэхущIапIэхэм ар куэду къагъэсэбэп.

МэкъумэшыщIэхэм зэрыжаIэмкIэ, андэгурэм щIыр егъэ-
къабзэ, егъэпшэрри, ар зытетам нэгъуэщI къэкIыгъэ тепсэну 
фIыщ.

ФызыщIэупщIэн  мащIэ?

Лъэхъэнэм и узыфэхэр

Андэгурэм  фейдэ  пылъщ

Адэ-анэм я урысейпсо зэIущIэр иджы еянэу 
екIуэкIынущ. Ар трагъэхуащ мы мазэм и 28-нэ ма-
хуэм. УФ-м егъэджэныгъэмкIэ и министр Кравцов 
Сергей эфир занщIэм жэуап щритынущ шко-
лакIуэхэм я адэ-анэхэм я упщIэхэм. Ар зэрекIуэкIым 
хэт хуейми еплъыфынущ ИнтернетымкIэ.

АДЭ-АНЭМ я урысейпсо зэIущIэр сабийхэм еджэн 
щIамыдзэ щIыкIэ ирагъэ кIуэкI. КъызэралъытэмкIэ, ар 
IэмалыфIщ адэ-анэр зыгъэпIейтей Iуэхухэр минист-
рым ирахьэлIэфынымкIэ, езы министрми цIыхухэм гу 
зылъытапхъэу къалъытэр ищIэнымкIэ.

Нэгъабэ екIуэкIа зэIущIэм министрым къыщратащ 
упщIэ 1500-рэ, сабийхэр зэ рагъашхэм деж къыщыщIэ-
дзауэ зэры рагъаджэм деж щыщIэкIыжу.

УпщIэ фиIэмэ, ар шыщхьэуIум и 20 пщIондэ евгъэхь 
хъунущ «Общероссийс кое родительское собрание» 
сайтым.

«Оренбуржье» спорт-щэнхабзэ комп-
лексым щекIуэкIащ дзюдомкIэ Европэм 
и кубокыр къэ хьыным теухуа зэхьэзэхуэ 
зэIуха. Абы хэтащ къэрал 14-м къикIа 
спортсмен 200-м нэблагъэ.

КИЛОГРАММ 66-м нэс зи хьэлъагъхэм я 
зэпеуэм щригъэкIуэкIа зэIущIиплIми щы-
текIуэри, Мисиров Исмэхьил Европэм и 

 кубокым и дыщэ медалыр зыIэ ригъэхьащ. 
КIэух зэIущIэм ди лъахэгъум къабзэу (ип-
понкIэ) щытри дзащ Къэзахъстаным къикIа 
Умуталиев Токтар.

Мисировым и гуфIэгъуэр даIэт абы и япэ 
тренер Емкъуж Мухьэмэдрэ и нобэрей гъэ-
сакIуэ Нэгъуей Рэмэзанрэ. 

КЪАУДЫГЪУ Заур.

Исмэхьил  и  Iэрылъхьэщ  Европэм
и  кубокым  и  дыщэ  медалыр

Дзюдо 


